
VINNUMÁLARÁÐIÐ


	Tórshavn, tann: 20. januar 2009
J.Nr.:  200800035
Viðgjørt: jd 



Løgtingsmál nr. /2008 

 Uppskot til løgtingslóg um matvørur v.m. 

1. kapittul

Endamál og øki

§ 1. Endamál lógarinnar er at tryggja brúkarunum heilsugóðar matvørur við góðari góðsku, verja brúkararnar fyri villleiðing, eitt nú ovurrós í sambandi við marknaðarføring av matvørum v.m., at fremja heilsugóðar matarvanar og soleiðis gera sítt til at tryggja matvøruframleiðarum og -handilsfólkum rímiligar og einsháttaðar treytir og at fremja føroyskan matvøruútflutning. Hetta skal stuðlast við einum virknum og tørvsvendum almennum eftirliti av øllum liðum í framleiðslu og umsetningi av matvørum.
  Stk. 2. Í tann mun ikki annað er ásett í hesi lóg galda ásetingarnar í ES-fyriskipan nr. 178/2002 frá 28. januar 2002. Fyriskipanin er tikin við sum skjal til hesa lóg. 

§ 2. Lógin fevnir um:

1) Matvørutrygd og samanseting av matvørum, sbr. 2., 3. og 7. kap.

2) vatngóðsku og -trygd, sbr. 2., 3., 5., 6., og 8.-10. kap., galdandi frá tí staði, har rávatn verður tikið inn. 

3) Kost og føðslu, sbr. 4. kap.

4) Marknaðarføring og merking av matvørum, sbr. 5. og 6. kap.

5) Matvøruvirki, sbr. 8. og 9. kap.

6) Myndugleikar og eftirlit, sbr. 10.-15. kap.

Stk. 2. Um ikki annað er ásett í hesi lóg, galda á lógarøkinum allýsingarnar í grein 2 og 3 í ES-fyriskipan (EF) nr. 178/2002 frá 28. januar 2002 um almennar meginreglur og krøv í matvørulóggávuni. Fyriskipanin er tikin við sum skjal til hesa lóg. 

Stk. 3. Lógarinnar reglur um tilvirking fevna um allar liðir í framleiðslu, tilvirking og lating av matvørum.
    2. kapittul

Matvørutrygd

§ 3. Landsstýrismaðurin kann áseta reglur um heilsufrøði í sambandi við tilvirking og/ella sølu og lating av matvørum.

Stk. 2. Landsstýrismaðurin kann áseta reglur um sjálvrøkt og heilsukanning av persónum, ið starvast við tilvirking, marknaðarføring og eftirlit við matvørum.

§ 4. Forboð er fyri sølu av matvørum, um tær, nýttar á vanligan hátt, kunnu metast at bera ella verða atvold til sjúku ella kunnu hava eitran sum fylgju, ella um matvørurnar vegna sjúkligar broytingar, spillu, dálkingarevni, skeiva virking ella av aðrari orsøk kunnu metast at vera óegnaðar til fólkamat.

   Stk. 2. Landsstýrismaðurin kann áseta reglur um, við hvørjum treytum dálkað matvøra kann verða seld ella latin.

Stk. 3. Tá ið vandi er fyri, at matvørur úr ávísum landafrøðiligum økjum eru dálkaðar, eitt nú hava verið fyri geislavirkni ella umhvørvisdálking, ella á annan hátt kunnu vera ónýtiligar sum fólkamatur ella fóður, kann landsstýrismaðurin við avgerð banna, avmarka ella áseta treytir fyri marknaðarføring av slíkum vørum.

Stk. 4. Landsstýrismaðurin kann áseta reglur, eitt nú banna, avmarka ella áseta treytir fyri at dyrka grøði, ala húsdýr og fisk, veiða, fiska ella henta frukt, ber, soppar v.m. á teimum í stk. 2 nevndu landafrøðiligu økjunum, sjálvt um dyrking, aling, veiða, fiskiskapur ella henting ikki fer fram við marknaðarføring fyri eyga. 

§ 5. Landsstýrismaðurin kann áseta reglur um at nýta ávísar lutir ella mannagongdir, tá ið matvørur verða viðgjørdar, eitt nú ílegutøkni, geislaniðursjóðing og aðrar niðursjóðingar- ella viðgerðarhættir. 

Stk. 2. Landsstýrismaðurin kann áseta reglur um, at matvørur ella tilfar, sum annaðhvørt ikki higartil hevur verið mett sum matvøra, ella sum er framleidd við at nýta tøkni, ið ikki higartil hevur verið nýtt til endamálið, skal góðkennast innan nýtslu ella marknaðarføring.

3. kapittul

Samanseting av matvørum

§ 6. Landsstýrismaðurin kann við fyriliti fyri heilsu, føðslu ella góðsku ella fyri at tryggja brúkarunum týdningarmikil føðsluevni áseta reglur um samanseting og eginleikar hjá matvørum, eitt nú matvørum ætlaðum til serstøk føðsluendamál og til kostískoyti.

§ 7. Landsstýrismaðurin kann áseta reglur um, at viðbótarevni og angevni skulu góðkennast innan nýtslu.

Stk. 2. Landsstýrismaðurin kann áseta reglur um eginleikar og reinleika hjá viðbótarevnum og angevnum og um treytirnar fyri, hvussu hesi evni verða nýtt, eitt nú við hvørjum endamáli, í hvørjum mongdum og í hvørjum vørum.

Stk. 3. Landsstýrismaðurin kann í kunngerð gera ein lista yvir góðkend viðbótarevni og teirra nýtslu, og skal hesin listi vera atkomiligur hjá almenninginum.

§ 8. Landsstýrismaðurin kann áseta reglur um, at nærri tilskilaðir bólkar av viðbótarevnum og angevnum kunnu verða nýttir eftir, at ein av landsstýrismanninum ásett freist upp á upp til 6 mánaðir eftir fráboðan til landsstýrismannin, er úti. Áðrenn freistin er úti, kann landsstýrismaðurin seta forboð fyri fráboðaðu nýtsluni av evninum.

Stk. 2. Landsstýrismaðurin kann áseta reglur um at nýta angevni og tøknilig hjálparevni og um, at matvørur ella evni, ið verða nýtt til tilvirking av matvørum, skulu hava sporingarevni sum viðbót.                                     

4. kapittul

Kostur og føðsla

§ 9. Landsstýrismaðurin skal síggja til, at brúkararnir fáa upplýsing um viðurskifti, sum lógin fevnir um, eitt nú um føðslu.

Stk. 2. Landsstýrismaðurin kann saman við landsstýrismanninum í heilsumálum skipa fyri eftiransingarskipanum fyri matvørur og kanningum av matvørum og av kosti og føðslu hjá fólkinum. Hetta skal gerast við tí fyri eyga at gera reglur á lógarøkinum og gera tilmæli um kost og føðsluevni, leiðbeiningar til myndugleikar og virki og brúkaraupplýsing um kost og føðslu.

§ 10. Landsstýrismaðurin kann saman við landsstýrismanninum í heilsumálum áseta reglur um upplýsingarvirksemi hjá privatum framleiðarum, eitt nú virkjum, um kost og føðslu.

Stk. 2. Landsstýrismaðurin kann áseta reglur um, at matvørur skulu vera merktar á tann hátt, at føðsluvirðið er tilskilað, eitt nú um, hvussu føðsluvirðið skal vera tilskilað á pakkitilfari, í lýsingum o.tíl. § 19 verður at nýta samsvarandi fyri føðslulýsingar.

§ 11. Landsstýrismaðurin kann saman við landsstýrismanninum í heilsumálum leiðbeina og áseta reglur um almennar matskipanir.

5. kapittul

Marknaðarføring og merking av matvørum

§ 12. Matvørulýsingar, merking og framløga av matvørum, eitt nú formur, útsjónd ella innpakking, nýtta pakkitilfarið, tann háttur, sum vørurnar eru lagdar fram, og umhvørvið, har tær verða sýndar fram, og tær upplýsingar, ið á einhvønn hátt verða givnar um vørurnar, mugu ikki villleiða ella  kunna nýtast til at villleiða. 

§ 13. Landsstýrismaðurin kann áseta reglur um merking, marknaðarføring ella lýsing um matvørur, eitt nú í sambandi við, at

1) skilað verður til, at matvørur hava serstøk lekjandi ella fyribyrgjandi árin,

2) hálovan verður nýtt um, at ein matvøra ikki hevur ávísar eginleikar, 

3) hálovan verður nýtt, sum tilskilar, at ein matvøra er serliga góð fyri fólk, ið hava tørv á serkosti vegna sjúku, aldur ella onnur viðurskifti, ella sum tilskilar at fyribyrgja sjúku.

Stk. 2. Landsstýrismaðurin kann áseta reglur um, at matvøruvirki, tá ið ein vøra verður marknaðarførd, ikki mugu umrøða eginleikar við vøruni ella virkinum, sum eru alment galdandi fyri samsvarandi vørur ella virki. 

§ 14. Landsstýrismaðurin kann áseta reglur um, at matvørur skulu vera merktar við upplýsingum, ið hava týdning fyri brúkararnar, virkini ella eftirlitsmyndugleikarnar.

§ 15. Landsstýrismaðurin kann áseta reglur um at nýta vøruheiti ella serlig merki á matvørum ella avísum sløgum av matvørum, ið tilskila, at vørurnar hava verið undir vanligum ella serligum eftirliti, ella at vørurnar hava eina serliga góðsku, samanseting ella landafrøðiligan uppruna, ella hava fingið eina serliga viðgerð. 

Stk. 2. Nýtslan av teimum vøruheitum ella serligu merkjunum, ið eru ásett sambært stk. 1, er bannað á øðrum vørum. Tað er somuleiðis bannað at nýta merki, ið kunnu mistakast fyri vøruheitini ella serligu merkini, ið eru ásett sambært stk. 1, á ein hátt, ið kann villleiða viðvíkjandi framleiðslu, viðgerð, samanseting, landafrøðiligum uppruna v.m. av vøruni.

§ 16. Landsstýrismaðurin kann áseta reglur um merking av viðbótarevnum og angevnum, eitt nú um nýtsluleiðbeining og ávaringarmerking.

§ 17. Landsstýrismaðurin kann áseta reglur um, hvussu merking av matvørum skal fara fram, eitt nú á hvørjum málum kravdu upplýsingarnar skulu vera, og hvar upplýsingarnar skulu setast.

6. kapittul

Sjálvbodnar merkingarskipanir

§ 18. Landsstýrismaðurin kann áseta reglur um eina sjálvbodna merkingarskipan til tess at fremja framleiðslu og sølu av matvørum og landbúnaðar- og fiskavørum annars, ið hava framúr góða góðsku ella serlig eyðkenni.

Stk. 2. Til hjálpar við fyrisitingini av eini sjálvbodnari merkingarskipan, og tá ið reglur skulu ásetast fyri hesa merkingarskipan, kann landsstýrismaðurin seta eina nevnd við serkunnleika í matvørugóðsku.
Stk. 3. Landsstýrismaðurin kann áseta nærri reglur um samansetingina av nevndini og virksemi hennara. Landsstýrismaðurin ásetur starvsskipan nevndarinnar.

§ 19. Landsstýrismaðurin kann áseta reglur um, hvørjar vørur, ið ein sjálvboðin merkingarskipan fevnir um, eitt nú seta lutleys góðskukrøv, ið gera av krøvini til framleiðslu, tilevning v.m. Hesi krøv skulu vera strangari enn tey krøv, sum eru galdandi sambært lóggávuni annars.

Stk. 2. Innfluttar vørur, eitt nú livandi djór, kunnu vera undir eini sjálvbodnari merkingarskipan, um tað er skjalprógvað, at vøran er viðgjørd ella djórið er vaksið upp í samsvari við tær reglur og tey krøv, ið eru ásett sambært lógini. 

Stk. 3. Landsstýrismaðurin kann gera av, at innfluttar vørur kunnu vera undir einari sjálvbodnari merkingarskipan, um tær í upprunalandinum koma undir eina góðskuskipan, ið eftir ítøkiligari meting av hvørjari einstakari vøru verður mett at hava krøv, sum kunnu javnmetast við krøv, ið henda merkingarskipan setur.

§ 20. Landsstýrismaðurin kann áseta reglur um góðkenning og fráboðan av virkjum, ið ynskja at tilvirka ella marknaðarføra vørur, ið eru undir eini merkingarskipan.

Stk. 2. Landsstýrismaðurin kann áseta reglur um tilmelding av framleiðarum í fyrsta liði, ið ynskja alt ella partar av teirra virksemi er undir eini merkingarskipan.

Stk. 3. Landsstýrismaðurin kann áseta reglur um, at tilmeldaðir framleiðarar í fyrsta liði og góðkend ella tilmeldað virki, ið bróta krøv ella aðrar treytir í eini sjálvbodnari merkingarskipan, fyribils ella varandi skulu útihýsast frá hesi merkingarskipan.

§ 21. Landsstýrismaðurin kann áseta reglur um merking av teimum vørum, ið ein sjálvboðin merkingarskipan fevnir um, eitt nú um tilskilað vøruheiti og um nýtslu av serligum merkjum, sbr. § 15, stk. 1. 

§ 22. Tey virki og teir framleiðarar í fyrsta liði, sum eru í einari sjálvbodnari merkingarskipan, bera beinleiðis útreiðslurnar, ið standast av hesi skipan.

Stk. 2. Landsstýrismaðurin kann áseta reglur um gjøld til at rinda óbeinleiðis útreiðslur í sambandi við eina sjálvbodna merkingarskipan.

7. kapittul

Tilfar og lutir

§ 23. Landsstýrismaðurin kann áseta reglur um 

1) góðkenning av tilfari og lutum, ið verða nýtt í sambandi við viðgerð ella marknaðarføring av matvørum,

2) góðkenning av evnum, ið eru partar av tilfari og lutum,

3) góðkenning av framleiðslumannagongdum, ið verða nýttar, tá ið tilfar og lutir verða framleiddir

4) samanseting og merking av tilfari og lutum,

5) avsmitting av tilfari og lutum,

6) krøv til haldføri og styrki á tilfari og lutum, ið skulu nýtast til ávísar matvørur ella í serligum førum, og

7) at heilsu- og góðskuváttanir skulu fylgja við tilfari og lutum

§ 24. Landsstýrismaðurin kann áseta reglur um góðkenning, samanseting og merking og eisini nýtslu av reingerðar-, sóttreinsingar- og smyrjievnum.

§ 25. Fyri tær í § 23 og § 24 nevndu vørur, verða § 3, §§ 12-17, § 34, stk. 1, §§ 37-39, § 47, §§ 49-52 og § 54 at nýta samsvarandi.

8. kapittul

Virki

§ 26. Landsstýrismaðurin kann áseta reglur um løggilding og skráseting av matvøruvirkjum. Eitt nú kunnu ásetast reglur um, nær eitt matvøruvirki kann byrja, nær nýggj løggilding skal útvegast, og nær eigaraskifti skal fráboðast.

Stk. 2. Landsstýrismaðurin kann áseta reglur um tær treytir, sum matvøruvirki skal lúka fyri at verða løggilt ella skrásett.

Stk. 3. Landsstýrismaðurin kann áseta reglur um, at ávís matvøruvirki ella sløg av matvøruvirkjum kunnu verða undantikin kravinum um løggilding og skráseting.

§ 27. Landsstýrismaðurin kann áseta reglur um, at løggild ella skrásett matvøruvirki, sbr. § 26, stk. 1, ikki kunnu byrja at flyta matvørur inn í landið ella út úr landinum, fyrr enn hetta virksemið er skrásett.

§ 28. Landsstýrismaðurin kann áseta reglur um, at viðgerð og marknaðarføring av tilfari og lutum, ið eru ætlaðir at koma í samband við matvørur, ikki kann byrja, fyrr enn hetta virksemið er skrásett.

§ 29. Landsstýrismaðurin kann í teimum sambært § 26 ásettu reglunum áseta, at løggilding ella skráseting verður tikin aftur, um virkið ikki lýkur settu krøvini, ella um fortreytirnar fyri løggildingini ella skrásetingini broytast munandi. Um ikki annað er fráboðað í avgerðini, hevur afturtøkan virknað frá fráboðan til virkið.

Stk. 2. Tann, sum ein avgerð sambært stk. 1 viðvíkur, kann krevja, at avgerðin verður løgd fyri rættin.

Stk. 3. Áheitan um hetta skal vera sett fram innan 4 vikur eftir, at viðkomandi hevur fingið boð um avgerðina við upplýsing um, at kravt kann verða, at málið verður lagt fyri rættin, og um freistina fyri hesum. Umsitingarmyndugleikin leggur sakarmál móti viðkomandi eftir borgaraligu revsilógini.


Stk. 4. Rætturin kann við úrskurði gera av, at sakarmál er steðgandi. 

§ 30. Landsstýrismaðurin kann áseta reglur um framleiðslu í fyrsta liði av matvørum við tí fyri eyga at tryggja og betra um eginleikarnar hjá matvørunum viðvíkjandi heilsufrøði og dygdargóðsku. 

§ 31. Landsstýrismaðurin kann áseta reglur um neyðslátur av sjúkum ella skaddum djórum, tá ið neyðslátur er neyðugt av djóraverndarávum. 

§ 32. Í eigindómum ella á ogn, har djórahald er, kann hann, ið eigur ella nýtir eigindómin, hóast ásetingina í § 28 slátra egin djór, og síðani tilvirka slátrið til nýtslu í egnum húsarhaldi.

Stk. 2. Landsstýrismaðurin kann áseta reglur um slátur hjá framleiðarum í fyrsta liði av djórum og um treytirnar fyri slátur og marknaðarføring hjá framleiðarum frá egnum virki beinleiðis til brúkaran at nýta í privata húsarhaldi hansara. 

§ 33. Landsstýrismaðurin kann áseta reglur um marknaðarføring hjá framleiðaranum í fyrsta liði av øðrum matvørum enn kjøti frá egnum garði, fari v.m. beinleiðis til brúkaran at nýta í privata húsarhaldi hansara.

§ 34. Landsstýrismaðurin kann áseta reglur um heilsufrøði í og innrætting og rakstur av matvøruvirkjum, flutningstólum, skipum o.tíl., ið koma undir matvørulóggávuna. Eitt nú kunnu reglur verða ásettar ella avgerð verða tikin um góðkenning av flutningstólum, hølum, innbúgvi, útgerð, maskinum, pakkitilfari o.tíl. og um ís, vatn, guvu, luft og luftevni, ið verða nýtt til viðgerð av matvørum ella til reingerð av hølum, útgerð v.m.

Stk. 2. Landsstýrismaðurin kann áseta reglur um, at virki, ið lógin fevnir um, einans kunnu nýta matvørur frá løggildum ella skrásettum virkjum.

§ 35. Landsstýrismaðurin kann áseta reglur um, at virki, ið lógin fevnir um, fyri egna rokning skulu fremja innaneftirlit.

Stk. 2. Landsstýrismaðurin kann áseta reglur um, á hvønn hátt virkini skulu kunna skjalprógva upprunan at teimum matvørum og øðrum evnum, ið eru ætlað til ella væntandi verða latin út í eina matvøru, sum virkið hevur fingið. Landsstýrismaðurin kann eisini áseta reglur um, hvussu virki skulu kunna sanna, hvørji hini virkini eru, sum vøran hjá virkinum er latin til. 

Stk. 3. Landsstýrismaðurin kann áseta reglur um, at virki, ið lógin fevnir um, fyri egna rokning skulu lata gera nærri ásettar greiningar og kanningar, at greiningarúrslitini skulu sendast eftirlitsmyndugleikunum, og at greiningarnar skulu verða gjørdar á ávísum starvsstovum, sbr. § 46, stk. 1.

§ 36. Landsstýrismaðurin kann áseta reglur um, at útbúgving, eitt nú innan matvøruheilsufrøði, er kravd fyri ávísar persónar, ið arbeiða á virkjum, sum lógin fevnir um. Slíkar útbúgvingar kunnu setast á stovn sambært lóg og enda við einum prógvi.

9. kapittul

Innflutningur, útflutningur og samhandil

§ 37. Landsstýrismaðurin kann við fyriliti fyri heilsuni hjá menniskjum, djórum ella plantum áseta reglur ella taka avgerð um innflutning, útflutning og endurinnflutning av matvørum, eitt nú banna innflutningi, útflutningi og endurinnflutningi av matvørum.

Stk. 2. Landsstýrismaðurin kann áseta reglur ella taka avgerð um matvørur, ið verða fluttar gjøgnum landið sum farmur á gjøgnumferð ella verða lagdar á goymslu sum farmur á gjøgnumferð. 

§ 38. Landsstýrismaðurin kann áseta reglur um viðgerð, samanseting, góðsku, merking, eftirlit v.m. við vørum, ið verða fluttar úr landinum.

Stk. 2. Landsstýrismaðurin kann eisini áseta reglur um heilsufrøði, innrætting, rakstur, eftirlit og innaneftirlit v.m. hjá virkjum, sum flyta vørur úr landinum.

Stk. 3. Um ikki annað er ásett, verða lógin og tær reglur, ið eru ásettar við heimild í lógini, eisini at nýta í sambandi við matvørur, sum verða latnar skipum og flogførum til matna. 
§ 39. Í samhandli í skipanini í EBS eru § 37 og 38 galdandi samsvarandi.

§ 40. Landsstýrismaðurin kann áseta reglur um stovnan, innrætting og rakstur av veterinerum marknaeftirlitsstøðum. 

Stk. 2. Landsstýrismaðurin kann eitt nú áseta reglur um, at tað í sambandi við umsókn um stovnan av marknaeftirlitsstøðum uttan útreiðslu fyri landið skulu vera neyðturviliga útgjørd høli og útbúnaður tøkur hjá marknaeftirlitinum til tess at hava eftirlit við teimum matvørum av djórum v.m., sum lógin fevnir um, tá ið innflutt verður úr londum og útflutt verður til lond, ið ikki eru limir í Evropeiska Samveldinum, og sum ikki hava gjørt avtalu við Evropeiska Samveldið um marknaeftirlit.

Stk. 3. Landsstýrismaðurin kann gera av, at marknaeftirlitsstøðir, ið einans verða nýttar í sera avmarkaðan mun, skulu niðurleggjast sum marknaeftirlitsstøðir.

Stk. 4. Landsstýrismaðurin kann áseta reglur um, at útreiðslurnar í sambandi við rakstur av teimum í stk. 1 nevndu marknaeftirlitsstøðum, ið ikki verða rindaðar av gjaldinum, sum verður kravt sambært § 44, heilt ella fyri ein part verða rindaðar av staðbundnu íognarunum í marknaeftirlitsstøðini.

§ 41. Landsstýrismaðurin kann gera avtalur um, at stovnan og rakstur av markneftirlitsstøðum sum nevndar í § 40 heilt ella fyri ein part verða fíggjað av staðbundnum íognarum.

§ 42. Landsstýrismaðurin kann áseta reglur um tøkniligan stuðul, ið landsstýrismaðurin eftir áheitan frá einum virki veitir til tess at loysa trupulleikar í sambandi við útflutning av matvørum. Landsstýrismaðurin kann áseta reglur um gjald fyri stuðulin. Hetta gjald kann ásetast sum ein regluligur tíðarbundin prísur til fulla ella lutvísa rindan av teimum veruligu útreiðslunum. Kravt kann verða, at goldin útlegg í sambandi við stuðulsveitingina verða endurgoldin.

10. kapittul

Avgjøld til ávís endamál og gjøld

§ 43. Teir framleiðarar í fyrsta liði og tey virki, sum lógin fevnir um, rinda útreiðslurnar í sambandi við umsjón og eftirlit, ið verða gjørd sambært lógini og reglum givnum við heimild í lógini, um ikki landsstýrismaðurin ásetur annað. 

Stk. 2. Landsstýrismaðurin kann áseta reglur um innkrevjing og rindan av avgjøldum og gjøldum til rindan av útreiðslum, ið standast av umsjón og eftirliti sambært lógini ella reglum givnum við heimild í lógini, eitt nú fyri serstakliga krevjandi eftirlit og serliga umsjón, eftirlit og greiningar ella annað serligt eftirlit, sbr. § 49.

Stk. 3. Landsstýrismaðurin kann áseta reglur um gjald fyri serstakar veitingar og avgreiðslur, eitt nú løggildingar, góðkenningar, skrásetingar, fráboðanir, kanningar og skjalváttanir, ið verða givnar sambært lógini ella reglum sambært lógini viðvíkjandi teimum viðurskiftum, ið lógin fevnir um.

Stk. 4. Krøv sbr. stk. 1-3 kunnu verða innheintað og pantað av Taks eftir reglunum um innkrevjing av skatti og avgjøldum. 
 Stk. 5. Heimilað verður Taks at krevja inn skuld sbr. stk. 1-3 við at halda aftur í A-inntøku skuldarans sbrt. heimildunum hesum viðvíkjandi í skattalógini, mótrokning í avlopsskatti og negativum meirvirðisgjaldi. 
 Stk. 6. Tey krøv sbrt. stk. 1, ið ikki verða innheintað av Taks, kunnu innkrevjast av øðrum innkrevjingarstovni.
Stk. 7. Tann, ið tekur við einum virki ella heilt ella lutvíst heldur fram við virkseminum hjá einum virki, sum er undir umsjón ella eftirliti sambært hesi lóg ella sambært reglum givnum sambært lógini, ábyrgist fyri teimum hartil hoyrandi avgjøldum og gjøldum, sum viðvíkja tíðini innan yvirtøkuna. 

Stk. 8. Tær í stk. 1-5, § 22, § 50, stk. 2 og § 59 nevndu upphæddir kunnu heintast inn við panting sum ásett í stk. 4 og 5.

Stk. 9. Tann myndugleiki, ið stovnar kravið, kann geva eftir krøv eftir galdandi reglum. 

§ 44. Landsstýrismaðurin kann áseta reglur um, at ávís smásøluvirki, ið sum liður í ósjálvsøknum sosialum arbeiði framleiða ella selja matvørur uttan vinnuligan vinning fyri eyga og uttan kappingarligan týdning í mun til onnur virki, heilt ella lutvíst kunnu sleppa undan avgjøldum og gjøldum, ið § 43 fevnir um.

11. kapittul

Myndugleikar

§ 45. Landsstýrismaðurin hevur yvirskipaða eftirlitið við, at lógin og tær við heimild í lógini ásettu reglur verða hildnar. Landsstýrismaðurin leggur ábyrgdina av at umsita eftirliti, umsjón, kanningar og kunningarvirksemi v.m., ið hava samband við matvørulóggávuøkið, til Heilsufrøðiligu starvsstovuna, ið eftir nærri reglum, sum landsstýrismaðurin hevur ásett fyri virksemi hennara, verður stuðlað av lands- og kommunumyndugleikum.

§ 46. Landsstýrismaðurin kann áseta reglur um, at almennar og privatar starvsstovur skulu vera akkrediteraðar av einum akkrediteringarstovni, sum er samundirskrivari av fleirsíðaðu avtaluni hjá EA (European co-operaton for Accreditation) um sínámillum viðurkenning, og skulu tær verða góðkendar ella lúka ávís góðskukrøv fyri at kunna røkja kanningaruppgávur sambært matvørulóggávuni.

Stk. 2. Landsstýrismaðurin kann áseta reglur ella taka avgerð um meting og góðkenning av greiningarháttum, og um hvørjir greiningarhættir skulu nýtast í starvsstovukanningum sambært matvørulóggávuni.

12. kapittul

Altjóða reglur

§ 47. Landsstýrismaðurin kann áseta tær reglur og taka tær avgerðir, sum eru neyðugar til tess at fremja direktiv, fyriskipanir og avgerðir hjá ES um viðurskifti, ið matvørulóggávan fevnir um og sum Føroyar – við einum av løgtinginum góðkendum sáttmála við ES – hava bundið seg til at halda. Landsstýrismaðurin kann áseta reglur um frávik frá reglunum í omannevndu rættarskjølum, í tann mun tey loyva hesum. 

Stk. 2. Landsstýrismaðurin kann áseta reglur til tess at lúka altjóða sáttmálar og avtalur.

13. kapittul

Eftirlit og almannakunngering av kanningarúrslitum.

§ 48. Landsstýrismaðurin kann áseta reglur um umsjón og eftirlit við, at lógin ella tær sambært lógini ásettu reglur verða hildnar.

§ 49. Landsstýrismaðurin kann áseta reglur um, at serstakt eftirlit skal vera við ávísum sløgum av matvørum.

§ 50. Landsstýrismaðurin ella tann myndugleiki, sum hann sambært kunngerð hevur heimilað, tekur tær avgerðir, ið verða mettar neyðugar til at tryggja, at tey krøv, ið eru ásett í matvørulóggávuni ella í reglum givnar við heimild í lógini, verða hildin.
Stk. 2. Landsstýrismaðurin ella tann myndugleiki, sum hann sambært kunngerð hevur heimilað, kann gera av, at tey sambært stk. 1 framdu tiltøk skulu fremjast fyri rokning virkisins.

Stk. 3. Um forboð ella boð givin eftir stk. 1 ikki verða fylgd, kann landsstýrismaðurin ella tann myndugleiki, sum hann sambært kunngerð hevur heimilað, seta bann fyri framhaldandi rakstri og møguliga taka løggildingina ella skrásetingina frá virkjum, sum 8. kap. í lógini fevnir um. Um ikki annað er fráboðað í avgerðini, hevur frátøkan virknað frá fráboðan til virkið.

Stk. 4. Tann, sum ein avgerð sambært stk. 3 viðvíkur, kann krevja, at hon verður løgd fyri rættin.

Stk. 5. Áheitan um hetta skal setast fram innan 4 vikur eftir, at viðkomandi hevur fingið boð um avgerðina, ið skal upplýsa rættin at krevja rættarroynd og um freistina fyri tí. Umsitingarligi myndugleikin leggur sakarmál móti viðkomandi eftir borgaraligu rættargangslógini.

Stk. 6. Rætturin kann við úrskurði gera av, at sakarmál er steðgandi. 

§ 51. Eftirlitsmyndugleikin og persónar, sum hava serstaka heimild til hetta, hava nær sum helst móti hóskandi samleikaváttan og uttan rættarúrskurð atgongd at almennari og privatari ogn, økjum, flutningsførum, handilsbókum og skjølum v.m., eitt nú eisini tilfari, ið verður goymt elektroniskt, fyri at fáa til vegar upplýsingar at nýta til at loysa uppgávur sambært matvørulóggávuni.

Stk. 2. Um neyðugt veitir løgreglan hjálp í hesum sambandi. 

§ 52. Eitt matvøruvirki skal eftir áheitan frá eftirlitsmyndugleikunum geva allar upplýsingar, eitt nú um fíggjarlig og roknskaparlig viðurskiftini, sum hava týdning fyri at fremja eftirlitið, og uttan kostnað veita eftirlitsmyndugleikunum neyðuga hjálp í sambandi við eftirlit, royndartøku, ljóstøku og lating av skrivligum tilfari og útskrift av elektroniskum upplýsingum og øðrum tiltøkum, ið verða sett í verk sambært matvørulóggávuni.

Stk. 2. Eitt matvøruvirki skal kunna skjalprógva, at upplýsingar og uppáhald, sum virkið av sær sjálvum kemur við, eru røtt.

Stk. 3. Eftirlitsmyndugleikin kann sum liður í eftirliti og eftiransan uttan kostnað móti kvittan taka ella áleggja virkinum at taka royndir av matvørum, eitt nú rávørum, hálvvirkaðum vørum og liðugvørum, ísi, vatni, guvu, luft, luftevni, tilfari og lutum, týningarevnum, reingerðar- og sóttreinsingarevnum v.m.

Stk. 4. Landsstýrismaðurin kann áseta reglur um, at eitt matvøruvirki skal hjálpa eftirlitsmyndugleikunum at senda royndir og bera útreiðslurnar av tí.

§ 53. Til at ansa eftir, um matvørueftirlitið fer fram samsvarandi matvørulóggávuni, eftirlitsætlanini og eftirlitsskipanunum og á ein tilfeingisliga hóskandi hátt, kann landsstýrismaðurin seta eina føroyska matvørueftirlitsnevnd ella gera avtalu við matvørustýri í øðrum landi um, at matvørueftirlitsnevndin í avvarðandi landi átekur sær nevndu uppgávur.

Stk. 2. Landsstýrismaðurin tilnevnir limirnar í nevndini. Landsstýrismaðurin kann áseta nærri reglur um samansetingina av nevndini. Nevndin velur sjálv formannin millum limirnar. Landsstýrismaðurin ásetur starvsskipan nevndarinnar og nærri reglur um uppgávur nevndarinnar.

§ 54. Landsstýrismaðurin kann áseta reglur um almannakunngering við navns nevning av úrslitum og eisini slag og stødd á revsiatgerðum við grundarlagi í eftirliti, sum verður framt sambært matvørulóggávuni. Landsstýrismaðurin kann eitt nú áseta reglur um, at kæra ikki er steðgandi. Landsstýrismaðurin kann eisini áseta reglur um, á hvønn hátt og í hvørjum formi kanningarúrslit skulu gerast atkomulig hjá almenninginum á eftirlitsstaðnum.

Stk. 2. Landsstýrismaðurin kann áseta reglur um form og stødd á almannakunngeringini, eitt nú at almannakunngeringin kann verða givin í elektroniskum formi. Landsstýrismaðurin kann gera av, at ávís úrslit ikki skulu almannakunngerast.

Stk. 3. Landsstýrismaðurin kann gera av, at almannakunngering skal fara fram við støði í eini av landsstýrismanninum stovnaðari elektroniskari kunningarskipan til kanningarúrslit. Fyri at almannakunngera hesi kanningarúrslit kann landsstýrismaðurin nær sum helst, eitt nú tíðarvist, lata einum ikki nærri tilskilaðum tali av móttakarum bæði einstakar upplýsingar og hópupplýsingar úr kunningarskipanini. Ein og hvør kann úr kunningarskipanini fáa upplýsingar, sum annaðhvørt hava verið almannakunngjørdar, ella sum skulu almannakunngerast. Atgongdin fevnir bæði um einstakar upplýsingar og um hópupplýsingar.

14. kapittul

Ráðgevandi matvørunevndin

§ 55. Landsstýrismaðurin setur eina ráðgevandi matvørunevnd. Nevndin gevur ummæli um týdningarmikil matvørupolitisk evni, eitt nú um føðslu, rørslu og matvørugóðsku sum nevnt í § 18, stk. 2 og um uppskot til nýggja lóggávu á økinum.

Stk. 2. Landsstýrismaðurin kann áseta nærri reglur um samansetingina av nevndini og virksemi hennara. Landsstýrismaðurin ásetur starvsskipan nevndarinnar.

15. kapittul

Kæra og heimiling 

§ 56. Leggur landsstýrismaðurin sínar heimildir eftir lógini til annan myndugleika undir ráðnum, kann landsstýrismaðurin áseta reglur um rættin at kæra um avgerðir myndugleikans, eitt nú um, at avgerðirnar ikki kunnu leggjast fyri annan fyrisitingarligan myndugleika, og um rættin hjá myndugleikunum at taka upp aftur eitt mál, eftir at kæra er komin inn.

Stk. 2. Landsstýrismaðurin kann eftir samráðing við viðkomandi landsstýrismann ella viðkomandi kommunufelagsskap áseta reglur um, hvussu aðrir almennir myndugleikar ella stovnar skulu røkja uppgávur sambært lógini. Landsstýrismaðurin kann í hesum sambandi áseta reglur um rættin at kæra um avgerðir hjá hesum myndugleikum ella stovnum, eitt nú um, at avgerðirnar ikki kunnu leggjast fyri annan fyrisitingarligan myndugleika, og um rættin hjá myndugleikum ella stovnum at taka upp aftur eitt mál, eftir at kæra er komin inn. 

Stk. 3. Landsstýrismaðurin kann áseta reglur, sambært hvørjum landsstýrismaðurin leggur sínar heimildir viðvíkjandi góðkenning v.m. av bjálvaðum flutningstólum, sbr. sáttmála frá 1. september 1970 um altjóða flutning av matvørum, ið spillast skjótt, og um tað serliga tilfarið, ið skal nýtast til slíkan flutning (ATP), til ein privatan stovn. Landsstýrismaðurin kann í hesum sambandi áseta reglur um rættin at kæra um avgerðirnar hjá privata stovninum. Landsstýrismaðurin kann broyta avgerðirnar uttan kæru. Landsstýrismaðurin varðveitir sína fullu fyriskipanarheimild.

Stk. 4. Landsstýrismaðurin kann seta nevndir at hjálpa til við fyrisitingini av serstøkum økjum, ið hava samband við matvørulóggávuna. Landsstýrismaðurin kann áseta reglur um hetta. Landsstýrismaðurin kann í hesum sambandi áseta reglur um rættin at kæra um avgerðir hjá hesum nevndum. Landsstýrismaðurin kann broyta avgerðirnar uttan kæru. Landsstýrismaðurin varðveitir sína fullu fyriskipanarheimild.

Stk. 5. Landsstýrismaðurin kann áseta reglur um rættin hjá viðkomandi brúkarafelagsskapum at kæra avgerðir, ið eru tiknar av eftirlitsmyndugleikanum, sum fylgja av eini fráboðan um møguligt brot á matvørulóggávuna. 

§ 57. Landsstýrismaðurin kann, tá serlig orsøk er til tess, geva boð um undantaksloyvi frá ásetingunum í hesi lóg og teimum reglum, ið eru ásettar við heimild í hesi lóg.

Stk. 2. Landsstýrismaðurin kann, tá ið stórar vanlukkur henda, eitt nú kreppa ella kríggj, áseta tær reglur og taka tær avgerðir, ið eru neyðugar fyri at tryggja ta gagnligastu nýtsluna av matvørum, sleppa undan dálking v.m. fyri at tryggja, at fólkið fær matvørur. 
Stk. 3. Um reglur og avgerðir eftir stk. 2 hava við sær fíggjarligt tap fyri virki ella framleiðara, hevur landið endurgjaldsskyldu. 

Stk. 4. Endurgjald verður, um semja ikki fæst um endurgjaldið, avgjørt eftir reglum, ið landsstýrismaðurin ásetur.  
16. kapittul

Revsing v.m.

§ 58. Um ikki hægri revsing er uppiborin sambært lóggávuni annars, verður tann revsaður við bót, ið

1) ikki fylgir avgerðum, sum viðkomandi hevur fingið boð um sambært § 50, stk. 1, ella § 57, stk. 1,

2) ikki gevur eftirlitsmyndugleikanum atgongd sambært § 51,

3) ikki gevur upplýsingar ella hjálpir eftirlitsmyndugleikanum sambært § 52, stk. 1, ella

4) ikki tekur royndir sambært § 52, stk. 3.

Stk. 2. Avgerðir, boð, forboð og reglur tiknar og givnar sambært §§ 50, stk. 1 og 57, stk. 1 skulu fráboðast sambært reglunum í løgtingslóg nr. 109 frá 17. desember 1987 um alment kunngerðablað § 2, stk.1. Frávik frá hesum reglum kunnu gerast eftir reglum ásettum av landsstýrismanninum í kunngerð. 

Stk.3. Revsingin ásett í stk. 1 kann herðast til fongsul í upp til 2 ár, um gerðin ella undanlátið er tilætlað ella er gjørt av grovum ósketni, og tað við brotinum er 

1) voldur skaði á heilsu ella um vandi hevur verið fyri tí ella

2) fingin er ein fíggjarligur vinningur, ella ætlanin hevur verið at fáa fíggjarligan vinning til viðkomandi sjálvan ella onnur.

Stk. 4. Í reglum, ið verða givnar sambært lógini, kann revsing verða ásett við bót fyri brot á reglurnar ella treytir, ið verða givnar sambært reglunum. Eisini kann verða ásett, at revsingin kann herðast í upp til 2 ár, um treytirnar eru samsvarandi teimum, ið eru tilskilaðar í stk. 3.

Stk.5. Revsiábyrgd kann verða áløgd løgfrøðiligum persónum sambært reglunum í 5. kap. í revsilógini.

Stk. 6. Tá ið bót verður ásett sambært stk. 1 og 4, skal umframt vanligu reglunum í revsilógini fyrilit verða havt fyri umsetninginum hjá virkjunum.

§ 59. Verður eitt brot ikki mett at hava við sær harðari revsing enn bót, kann Heilsufrøðiliga starvsstovan boða frá, at málið kann verða gjørt av uttan rættarsókn, um tann, sum hevur framt brotið, játtar seg sekan í brotinum og váttar at vera til reiðar innan eina nærri ásetta freist, ið eftir umsókn kann verða longd, at rinda eina í fráboðanini ásetta bót.

Stk. 2. Viðvíkjandi teirri í stk. 1 nevndu fráboðan verða reglurnar í rættargangslógini um krøv til ákærurit og um ikki at hava skyldu til at taka til orða at nýta samsvarandi.

Stk. 3. Verður bótin goldin rættstundis, ella verður hon, eftir at tikið er við bótini, heintað inn ella goldin, fellur onnur rættarsókn burtur.

17. kapittul

Gildiskoma v.m.

§ 60. Henda løgtingslóg kemur í gildi dagin eftir, at hon er kunngjørd. Samstundis fer úr gildi Løgtingslóg nr. 46 frá 21. juni 1985 um matvørur v.m.

Stk. 2. Lógin fevnir tó ikki um framleiðslu, viðgerð, marknaðarføring og sølu av føroyskum seyða- og neytakjøti fyrr enn 1. januar 2011. 

Stk. 3. Kunngerðir, givnar við heimild í Løgtingslóg nr. 46 frá 21. juni 1985 um matvørur v.m., verða verandi í gildi, til tær verða settar úr gildi. 

Stk. 4. Brot á tær í stk. 3 nevndu reglur verður revsað sambært higartil galdandi reglum. 

Stk. 5. Virki, ið sambært higartil galdandi reglum eru “góðkend”, verða at meta sum “løggild” ella skrásett eftir hesi lóg og reglum, givnum eftir hesi lóg. 

Stk. 6. Virksemi, ið sambært higartil galdandi reglum er “tilmeldað”, verður at meta sum “skrásett” eftir hesi lóg og reglum, givnum eftir hesi lóg. 

Viðmerkingar til lógaruppskotið

Kap. 1. Almennar viðmerkingar

1. Orsøkin til, at lógaruppskotið verður gjørt

Lógaruppskotið verður lagt fram til tess at nútímansgera galdandi matvørulóg frá 1985. Endamálið er samstundis at tryggja, at matvørulóggávan er í samsvari við og lýkur tey krøv, sum eru sett í avtalum og sáttmálum við m.a. ES. Tað er tískil ein avgerandi fortreyt, at matvørulóggávan verður dagførd, skulu Føroyar framhaldandi útflyta matvørur á kappingarførum grundarlagi.

Eisini eru krøvini frá føroyskum brúkarum, hvat viðvíkur innfluttum matvørum og matvørum, framleiddar her heima til føroyska marknaðin, herd munandi í samsvari við rákið í umheiminum. 

Krøvini til nútímans matvørulóggávu og -trygd, serliga í ES, verða dagførd so hvørt í kunngerðarformi við heimild í lóg, og fyri at gera tað møguligt at dagføra regluverkið samsvarandi verður skotið upp á sama hátt at broyta matvørulóggávuna til í stóran mun at vera eina heimildarlóg. Ein heimildarlóg loyvir landsstýrismanninum at áseta tær neyvaru reglurnar í kunngerð, og eru hesar heimildir ætlaðar til møguligt framtíðarvirksemi á matvøruøkinum, soleiðis at til ber skjótt og lætt at gera neyvari reglur, gerst tað neyðugt. Í hesum sambandi kunnu t.d. nevnast kunngerðarheimildirnar í sambandi við at nýta ílegutøkni og geislaniðursjóðing í § 5, sjálvbodnar merkingarskipanir í §§ 18-22 og at seta matvørueftirlitsnevnd sbrt. § 53 o.a. 

Kunngerðarheimildirnar eru 88 í tali, og verður partur av hesum heimildum ikki nýttur beinanvegin. Tó er greitt, at fleiri av kunngerðarheimildunum skulu nýtast beinanvegin, soleiðis at hesar reglur verða settar í gildi, tá ið lógin kemur í gildi. Nevnast kunnu m.a. kunngerðarheimildirnar um heilsufrøði í § 3, um samanseting av matvørum í §§ 6-8, um marknaðarføring og merking av matvørum í §§ 12-17 og um tilfar og lutir, sum kunnu nýtast í sambandi við viðgerð og tilvirking av matvørum í §§ 23-25. 

Nýggja matvørulógaruppskotið er munandi øðrvísi enn galdandi matvørulóg. Galdandi matvørulóg ásetur í stóran mun reglurnar beinleiðis í lógini, tó at fleiri kunngerðarheimildir eru. Omannevndu kunngerðarheimildir, sum ætlandi skulu nýtast beinanvegin, eru í stóran mun at finna í galdandi matvørulóg, og verður tað tískil ikki tann stóra broytingin á hesum økjum, av tí at hetta longu frammanundan er ásett í kunngerð. Hinvegin er sera týdningarmikið, at til ber skjótt og lætt at løgskipa matvøruøkið. Matvøruøkið er øki, har ES javnan ger umfatandi broytingar, og er tað tí sera týdningarmikið – havandi í huga, at meginparturin av útflutningi Føroya fer til ES – at Føroyar skjótt kunnu seta nýggjar reglur og onnur tiltøk í verk, soleiðis at útflutningurin ikki verður tarnaður óneyðugt. 

Eitt av týdningarmestu amboðunum fyri at lúka tær treytir, sum ES setur í veterineru avtaluni, er ein tíðarhóskandi matvørulóg. Umframt at løgskipa útflutning Føroya til serliga ES, hevur matvørulógin eisini týdning fyri innanlands matvøruframleiðslu, t.e. framleiðsla av vørum, sum bert verða seldar á heimamarknaðinum. Her verður serliga hugsað um framleiðslu til matna av kjøti og kjøtúrdráttum, flogfenaði og drykkjuvørum, t.d. vatn, sodavatn og øl. Hugsandi er, at hesar ásetingar eisini kunnu fevna um aðra framleiðslu. 

Føroyingar gerast – eins og øll onnur – meira tilvitaðir um tann mat, sum verður etin og góðskuna á honum. Tað er tískil rættast at tryggja, at eisini føroyingar hava nøktandi matvørutrygd á altjóða stigi, umframt atgongd at týðandi upplýsingum um ta matvøru, sum etin verður. 

2. Høvuðsinnihaldið í lógini
Við lógini verður miðað ímóti:

· at verja brúkararnar fyri heilsuvanda, sum stavar frá matvørum
· at verja brúkararnar fyri at verða villleiddar í sambandi við matvørur
· at tryggja brúkarunum atgongd at matvørum við bestu góðsku
· at tryggja bakstøðið fyri at fremja eitt munadygt, samanhangandi og einsháttað eftirlit við matvørum í øllum liðum, eitt nú at gera tað møguligt at almannakunngera úrslit av eftirlitinum
· at fremja heilsugóðar kostvanar
· at tryggja vinnu og brúkarum viðkomandi kunning og ráðgeving um matvørur, kost og føði. 

Harafturat er endamálið at tryggja matvøruframleiðarum og handilsfólki rímilig og einsháttað kor og at fremja útflutning av dygdargóðum, føroyskum matvørum.

Ætlanin er eisini at herða revsirættarligu siðvenjuna á tann hátt, at møguligt skal vera at hava fyrilit fyri umsetningi virkisins, tá ið bót verður ásett, eitt nú bót, ið er áløgd av eftirlitsumsitingini.

3. Ummæli

Uppskotið hevur verið til ummælis hjá Vinnuhúsinum, Føroya Havbúnaðarfelag, Reiðarafelagnum, Føroya Bóndafelag, privatstarvandu djóralæknunum og stjórnarráðunum. 

Hoyringssvar eru innkomin frá Føroya Havbúnaðarfelag, Føroya Ráfiskakeyparafelag, Føroya Bóndafelag og Fiskimálaráðnum, og eru hoyringssvarini hjáløgd hesum uppskoti. Viðmerkingar Vinnumálaráðsins til omanfyrinevndu hoyringssvar eru eisini hjálagdar.    

Kap. 2. Avleiðingar av uppskotinum
1.
Fíggjarligar avleiðingar

A. Fyri landið
Verandi skipan

Tey gjøld, sum í løtuni verða kravd fyri eftirlitið, ið Heilsufrøðiliga starvsstovan fremur á matvøruøkinum, eru gjald fyri at undirskriva heilsuváttanir til útflutnings, serliga til triðjalond, gjald fyri marknaeftirlit av innflutningi av fiskavørum úr triðjalondum og gjald fyri eftirlit við góðkendum matstøðum, har Heilsufrøðiliga starvsstovan fremur eftirlitið vegna kommunurnar. 

Heildarinntøkurnar undir verandi skipan eru umleið 800.000 kr. um árið.
Alment um skipanina hjá ES

Meginreglan í matvørufyriskipanini hjá ES er, at tað skal vera nøktandi fíggjarlig orka til at tilrættisleggja almenna eftirlitið, og tí eigur myndugleikin at kunna krevja gjøld fyri at fíggja hetta eftirlit.
Viðvíkjandi ásetingunum av gjøldunum skal myndugleikin kunna áseta gjøldini sum fastar upphæddir, grundað á veruligu útreiðslurnar. Í serligum førum eigur at verða lagt upp fyri serligu støðuni hjá virkjunum. Fáa virkini áløgd gjøld, skulu somu meginreglur vera galdandi. Fyri gjøld í sambandi við innflutning av matvørum skulu gjøldini fyri týdningarmiklar vørur ásetast soleiðis, at gjøldini verða nýtt eftir sama leisti, so sleppast kann undan at gjøldini virka sum handilsforðingar millum limalondini í ES.
Lógaruppskotið leggur upp til størri brúkaragjald, har meginreglan er, at gjaldið ikki skal vera kappingaravlagandi, t.e. at gjaldið verður ásett eftir veruligu útreiðslunum. Sum oftast vil gjaldið í sambandi við fisk og fiskavørur tí verða ásett eftir reglum meinlíkum teimum í ES.

Meginreglur fyri avgjøld eru m.a, at gjøldini mugu ikki vera hægri enn veruligu útreiðslurnar, og at gjøldini kunnu ásetast sum ein føst upphædd, grundað á útreiðslurnar hjá myndugleikanum í einum ávísum tíðarskeiði.
Tá ið gjøldini verða ásett, skal leggjast upp fyri fleiri viðurskiftum, t.e.:

· Hvat slag av virki tað snýr seg um, íroknað vandamál, ið eru viðkomandi 

· Tey áhugamál, sum virki við lítlum umsetningi hava

· Vanligir hættir fyri framleiðslu, tilvirking og flutningi, og 

· Tørvur, ið ger seg galdandi fyri virki á økjum við serligum landafrøðiligum avbjóðingum

Harafturat skal dentur leggjast á hesi viðurskifti, tá ið gjøldini verða ásett:

· Løn til starvsfólkið, ið fremur eftirlitið

· Starvsfólkaútreiðslur í sambandi við eftirlitið, m.a. høli, útgerð, eftirútbúgving, koyring, o.a.

· Útreiðslur til kanningar og sýnistøku

Er neyðugt at fremja neyvari eftirlit á einum virki, enn tað vanliga eftirlitið ásetur, verða gjøld kravd fyri at fíggja hetta eftirlit.

Týdningur hjá nýggju skipanini í mun til raksturin av Heilsufrøðiligu starvsstovuni: 
· Tað verður meira brúkaragjald nú í mun til fyrr 

· Kommunurnar fara ikki at vera partur av eftirlitinum við virkjum í kommununum, við tað at alt nú verður framt av landsstýrinum, t.e. Heilsufrøðiligu starvsstovuni. Snýr tað seg um vatnverk, verður tað allarhelst kommunan, ið skal gjalda

· Størri skyldur verða álagdar stovninum

Helst fara inntøkurnar til stovnin at vaksa í mun til verandi inntøkur, men samstundis fer útreiðslusíðan at vaksa fyri at røkja skyldurnar eftir lógini. Trupult er tó at meta neyvt um bæði inntøkur og útreiðslur av lógini. 

B. Fyri kommunurnar

Kommunurnar spara uml. 100.000 kr. til at gjalda eftirlit, sum nú verður lagt formliga til Heilsufrøðiligu starvsstovuna, sum annaðhvørt má fáa játtan samsvarandi hesum, ella lata fyritøkurnar rinda tað. Hetta snýr seg mest um eftirlit á matstovum og í handlum.

C. Fyri vinnuna

Lógaruppskotið slóðar fyri, at øll matvøruvinnan fer at arbeiða undir somu reglum, við tað at reglurnar fara frá serreglum fyri ávísar matvørubólkar til eina horisontala lóggávu, har reglurnar fevna um øll, ið fáast við matvørur. Tó verða eyka heilsufrøðilig krøv sett til vinnur, sum virka vørur av djóraúrdráttum. Í høvuðsheitunum verða tað ikki tær stóru broytingarnar fyri framleiðslu av fiski og fiskavørum. Undantikið er, at framleiðarar í fyrsta liði (ísfiskaskipini) nú skulu hava innaneftirlit, tó í minni mun enn virkini. 

Reglurnar fyri tey, ið virka til og á heimamarknaðinum, hava trotið í stóran mun. Arbeitt hevur verið eftir leiðbeiningum frá Heilsufrøðiligu starvsstovuni. Væntandi fer lógaruppskotið at slóða fyri, at allir virkisleiðarar fáa somu reglur at arbeiða eftir.

2.
Umsitingarligar avleiðingar


Lógin slóðar fyri, at Føroyar í nógv størri mun leggja seg eftir at seta í verk nýggjastu ES-lóggávu, sum vit hava bundið okkum til í sáttmála við ES. Í framtíðini ætlast lógarverkið at vera meinlíkari orðingunum hjá ES, soleiðis at okkara vinna fær somu reglur samstundis sum vinnan í samhandils​londunum í ES. Henda broyting hevur við sær, at meiri orka skal leggjast í lógarfyrireikandi arbeiði bæði í Vinnumálaráðnum og á Heilsu​frøðiligu starvsstovuni. Tó kann nakað av orku sparast, nú møguleiki er fyri at lýsa ES-reglur við føroyskari kunngerð í kunngerðablaðnum.

3.
Umhvørvisavleiðingar

Uppskotið hevur ikki umhvørvisavleiðingar. 
4.  Avleiðingar fyri serstøk øki í landinum


Uppskotið hevur ikki avleiðingar fyri serstøk øki í landinum. 
5.
Avleiðingar í mun til altjóða avtalur og reglur

Lógaruppskotið gevur í § 49 landsstýrismanninum heimild at gera reglur til tess at lúka  fyriskipanir, direktiv og avgerðir hjá ES um viðurskifti, sum matvørulóggávan fevnir um. Hesa heimild hevur landsstýrismaðurin longu í verandi matvørulóg § 45a. 

6.
Sosialar avleiðingar

Uppskotið hevur ikki sosialar avleiðingar. 

 1. talva: Yvirlit yvir avleiðingar

	
	Fyri landið/

landsmyndug-leikar
	Fyri kommunu-myndugleikar
	Fyri pláss/øki í landinum
	Fyri ávísar samfelagsbólkar/ felagsskapir
	Fyri vinnuna

	Fíggjarligar/ búskaparligar avleiðingar
	Ja 
	Ja 
	Nei 
	Nei 
	Ja 

	Umsitingarligar avleiðingar
	Ja 
	Nei 
	Nei 
	Nei 
	Ja

	Umhvørvisligar avleiðingar
	Nei 
	Nei 
	Nei 
	Nei 
	Nei 

	Avleiðingar í mun til altjóða avtalur og reglur
	Ja
	Nei
	Nei 
	Nei 
	Ja

	Sosialar avleiðingar 
	
	
	
	
	


Kap. 3. Serligar viðmerkingar

1. kapittul: Endamál og øki

Til § 1:

Greinin leggur í mun til § 1 í verandi lóg stóran dent á, at lógin skal tryggja brúkarunum heima og úti í heimunum heilsugóðar matvørur á høgum góðskustigi, og hon miðar ímóti, ikki bert at verja fyri villleiðing, men eisini fyri hálovan í marknaðarføringini. Undirstrikað verður eisini, at lógin í síni heild eisini skal fremja góðar matvanar hjá brúkarunum.

Eisini verður dentur lagdur á, at lógin skal tryggja framleiðslu- og handilsliðinum rímiligar og einsháttaðar arbeiðs- og kappingartreytir og harvið m.a. vera við til at fremja føroyskan matvøruútflutning.

Almenni eftirlitsmyndugleikin skal vera miðvísur og virkin í øllum sínum eftirliti av framleiðslu og umsetningi av matvørum. Kunning til brúkaran um heilsugóðar matvørur eigur at verða raðfest høgt í arbeiðinum hjá avvarðandi myndugleikum.

Galdandi matvørulóg ásetur í § 1, at drekkivatn er fevnt av heitinum matvøra, soleiðis sum matvøra er allýst í galdandi lóg. Við hesi lóg er ætlanin at víðka hugtakið drekkivatn, soleiðis at alt vatn, ið verður nýtt í matvøruframleiðslu, eisini er at meta sum drekkivatn og skal lúka somu krøv til góðsku, sum verða sett drekkivatni. 

Lógaruppskotið er skipað sum ein rammulóg, og fara neyvaru ásetingarnar um drekkivatn at verða ásettar í kunngerð, sum landsstýrismaðurin ger. 

Til tess at tryggja øllum brúkarum, bæði einstaka borgaranum í egnum húsarhaldi og einstaka matvøruframleiðaranum, sum nýtir vatn í framleiðslu síni, reint og gott vatn, er neyðugt, at neyvar reglur og mannagongdir verða settar fyri góðskuna á vatninum, hvussu henda góðska verður tryggjað, og hvussu eftirlit verður havt við góðskuni. 

Hetta merkir fyrst og fremst, at neyðugt er at áseta reglur, ið tryggja grundleggjandi vatngóðskuna. Vatnið skal vera reint og skal ikki á nakran hátt vera heilsuskaðiligt. Tískil er neyðugt at gera fyriskipanir, sum tryggja, at sjálvt rávatnsinntakið, t.e. áin ella keldan og – í onkrum føri – grundvatnið eru vard fyri allari dálking, bæði natúrligari dálking, t.d. frá djórum, sum kunnu hava atgongd at inntakinum, og mannaelvdari dálking, t.d. útlát av evnafrøðiligum evnum í drekkivatnið, eitt nú frá ruskplássum, dálkandi framleiðslu o.tíl.

Umframt at áseta reglur, sum verja rávatnsinntakið, er neyðugt at áseta reglur um handfaring av vatninum, eftir at vatnið er tikið úr náttúruni at nýta til drekkivatn, t.e. reglur um handfaringina av vatninum, meðan tað verður tikið inn, reinsað, goymt og at enda latið brúkaranum. 

Endamálið við hesum ásetingum er at tryggja, at kommunalar og privatar vatnveitingarskipanir lúka øll krøv til góðsku, nøgd og veitingartrygd fyri drekkivatn, umframt at tryggja, at drekkivatnið á ein og hvønn hátt er trygt hjá móttakara at nýta, og at vatnið ikki inniheldur heilsuskaðilig dálkingarevni. 

Í løtuni fáa uml. 86-88% av borgarunum í Føroyum sóttreinsað vatn. Av teimum, sum fáa sóttreinsað vatn, eru bert fá reinsiverk, sum megna at reinsa vatnið væl, tá ið turkur er um summarið, ella tá ið vatnið gerst gruggut i áarføri. Sambært kanningum hjá Heilsufrøðiligu starvsstovuni kunnu bert uml. 50% av borgarunum rokna við, at vatnið, ið teir fáa, lýkur bakteriufrøðiligu krøvini alt árið. 

Fyri borgaran merkja hesar ásetingar betri heilsutrygd og betri vatngóðsku yvirhøvur. Samanborið við norsk viðurskifti metir Heilsufrøðiliga starvsstovan, at hesar ásetingar fara at minka um talið á sjúkradøgum. 

Fyri matvøruframleiðarar hava hesar ásetingar við sær fleiri fyrimunir, serliga tí at teir kunnu framleiða eina reinari vøru. Við at skjalprógva hetta kunnu matvøruframleiðararnir styrkja støðu sína, serliga á altjóða marknaðinum. Eisini verður mett, at framleiðarar kunnu minka um útreiðslurnar til egna vatnreinsing og útreiðslurnar til eftirlit annars. 

Fyri kommunurnar merkja hesar ásetingar, at neyðugt verður at gera heilsutrygg vatnverk. Hetta fer helst eisini at hava við sær, at privatu vatnfeløgini gerast færri í tali, tí at kommunurnar helst fara at yvirtaka hesi feløg sum frá líður. 

Ásetingarnar forða ikki privatu vatnfeløgunum at halda fram, men áleggur teimum størri skyldur. Kommunurnar hava hinvegin ikki skyldu at veita vatn, hóast kommunan í flestum førum er vatnveitarin. Ásetingarnar áleggja vatnveitaranum – umframt at veita heilsutrygt vatn – at tryggja, at nóg mikið av vatni er til móttakararnar, t.e. veitingartrygd. Eisini skal vatnveitarin hava nøktandi tilbúgving. Hetta er partur av kravinum um heilsutrygt vatn, av tí at vatntrot av ymsum orsøkum er at meta sum ein heilsufrøðiligur vandi. 

Fyri Heilsufrøðiligu starvsstovan merkja hesar kunngerðarheimildir, at allar vatnveitingarskipanir skulu løggildast og hava innaneftirlit. Mett verður, at hetta svarar til umleið eitt ársverk komandi 5 árini. 

Tær reglur, sum verða ásettar við heimild í hesi áseting, lúka tey krøv, sum verða sett í ES-direktivi nr. 98/83/EF um góðskuna á drekkivatni, og nevndu ásetingar seta tískil partar av nevnda direktivi í verk. Direktivið er partur av heilsufrøðiligu avtaluni millum Føroyar og ES.

Til § 2:

Avmarking av lógarøkinum er gjørd við ávísing til serkapitlini í uppskotinum annars. Allýsingar nevndar í greinini við ávísing til ES-fyriskipanir eru galdandi fyri tær almennu reglurnar og tey almennu krøvini, sum eru galdandi í matvørulóggávuni.

Hesar reglur áseta m.a., at matvørur eru øll evni ella framleiðsla, sum – uttan mun til um tey eru ótilvirkað ella heilt ella partvíst tilvirkað – eru ætlað ella roknað at verða havd til matna hjá fólki.

Heitið „matvørur“ fevnir um drykkjuvørur, tyggigummi og eitt og hvørt evni, eisini vatn, sum tilætlað verður latið í matvørur í sambandi við framleiðslu, matgerð ella viðgerð. “Matvørur“ fevnir um vatn frá tí, at rávatnið verður tikið inn til drekkivatnsinntakið.

Heitið „matvørur“ fevnir ikki um:
· fóður
· livandi djór, um tey ikki eru ætlað at verða marknaðarførd sum fólkamatur
· plantur, áðrenn tær verða heystaðar
· heilivág, sum lýst í ES-direktivum 65/65/EØF og 92/73/EØF
· smyrsl, sum lýst í ES-direktivi 76/768/EØF
· tubbak og tubbaksvøru, sum lýst í ES-direktivi 89/622/EØF
· rúsevni ella psykotrop-evni sum lýst í ST-sáttmála frá 1961 um rúsevni og í ST-sáttmála frá 1971 um psykotrop-evni
· heilivágsleivdir og dálkingarevni

Undantøkini í uppskotunum falla at kalla saman við undantøkunum í verandi lóggávu. 
Til tess at tryggja, at føroyska matvørulógin á øllum økjum er í samsvari við galdandi ES-reglur, er ásett, at í tann mun ikki annað er ásett í føroysku lógini, eru galdandi ásetingarnar í ES-fyriskipan nr. 178/2002 frá 28. januar 2002 (Europa-Parlamentets og rådets forordning (EF) nr. 178/2002 af 28. januar 2002 om generelle principper og krav i fødevarelovgivningen, om oprettelse af Den Europæiske Fødevaresikkerhedsautoriet og om procedurer vedrørende fødevaresikkerhed). Fyriskipanin er tikið við sum skjal til lógina.
2. kapittul: Matvørutrygd

Til § 3:

Ásetingarnar í greinini veita landsstýrismanninum heimild at seta nærri reglur fyri, at eitt nóg gott heilsufrøðiligt stig er, hetta fyri at sleppa undir dálking av matvørum undir tilvirking, flutningi, pakking, marknaðarføring v.m. Hugsað verður her um krøv til reingering av hølum og flutningsførum, tilrættislegging av arbeiðsgongdum, til útgerð, kuldagoyming ella køligoymslu, niðurfrysting, hitaviðgerð, hita, vøruúrval og sjálvrøkt, t.e. persónligt reinføri. Eisini kunnu reglur verða ásettar um, hvussu virki, ið viðgera ella selja matvørur, skulu innrættast, og krøv kunnu verða sett til innaneftirlit, útgerð, hita v.m.

Ásetingin í stk. 2 heimilar landsstýrismanninum at áseta reglur um persónligt reinføri og heilsueftirlit fyri persónar, sum starvast við tilvirking, marknaðarføring ella eftirliti við matvørum. Slíkar ásetingar kunnu fevna um krøv til arbeiðsklæði, sum t.d. skyldu at vera í kitli, fyriklæði, høvuðbúna og møguliga skeggbindi.

Viðvíkjandi heilsueftirliti kunnu krøv verða sett um innheinting av læknaváttan. Krøvini verða sett eftir, hvat slag av virki tað er.

Til § 4:

Stk. 1 bannar sølu av matvørum, tá metast má, at vanlig nýtsla av matvøruni kann bera ella verða atvold til sjúku ella eitran. Somuleiðis er bann fyri sølu av matvørum, sum – vegna sjúkligar broytingar, spillu, dálkingarevni, skeiva virking ella av aðrari orsøk – kunnu metast at vera óegnaðar sum fólkamatur. Ásetingin er tann sama um í § 11 í galdandi matvørulóg. 

Heimildin í stk. 2 ger tað møguligt hjá landsstýrismanninum at áseta mørk fyri øll sløg av dálking í matvørum, ið verða marknaðarførdar. Reglan fevnir bæði um lívfrøðiliga, alisfrøðiliga og evnafrøðiliga dálking. Altjóða markvirði eru sett fyri leivdir av ymsum evnum so sum dioksini, blýggi, kyksilvuri, nitrati o.fl. Somuleiðis fyri leivdir av pestisidum, veterinerum heilivági, geislavirknari dálking og smáverum.

Í stk. 3 er heimild heilt at forbjóða marknaðarføring av matvørum frá ávísum landafrøðiligum økjum, tá ið hildið verður, at vandi er fyri, at matvørur ella fóður frá slíkum økjum eru dálkað ella eru ónýtilig til fólkamat ella fóður. Eisini er heimild til í staðin at avmarka ella seta treytir fyri marknaðarføring av matvørum og fóður frá økjum, tá ið vandi er fyri, at matvørur haðani eru ónýtiligar til fólkamat ella fóður. Slík tiltøk hava verið framd í sambandi við m.a. geislavirkið útlát frá Tjernobyl, og tá ið forboð fyri at fiska hevur verið sett á ávísum økjum, har vandi fyri dálking tekur seg upp.
Á sama hátt heimilar stk. 4 at seta bann fyri at dyrka grøði, at ala djór, at veiða djór og fisk á ávísum økjum, um vandi er fyri, at matvørur frá slíkum økjum eru dálkaðar ella annars eru ónýtiligar til fólkamat ella fóður. Reglan fevnir ikki bert um matvørur til marknaðarføring, men eisini um matvørur at nýta í privatum húsarhaldi. Ásetingarnar í hesi grein líkjast í stóran mun reglunum í 2. kap. í verandi lóg.
Til § 5:

Heimildirnar í greinini líkjast í stóran mun reglunum í verandi matvørulóg 2. kap. og fevna bæði um vørur og mannagongdir, sum eru í nýtslu, og tær, sum fylgja altjóða rákinum. Høvuðssjónarmiðið er, at tað skal havast fyrivarni fyri at tryggja brúkaran, bæði í sambandi við metingar, góðkenning av marknaðarføring og sølu. Reglurnar um merking skulu í hesum sambandi tryggja, at brúkarin er kunnaður á nøktandi hátt um innihald og uppruna.
3. kapittul: Samanseting av matvørum

Ásetingarnar í kapitlinum líkjast í stóran mun reglunum um samanseting av matvørum og viðbótarevnum í verandi matvørulóg, ið er tillagað altjóðareglum á økinum. Orðið „angevni“ í lógartekstinum merkir tað sama sum „aroma“ á donskum.

Til § 6:

Ásetingin heimilar landsstýrismanninum at áseta aðalkrøv (standarder), t.e. áseting av krøvum til samanseting av ávísum matvørum, sum eru neyðugar hjá ávísum samfelagsbólkum, og sum heilt ella partvíst skulu koma í staðin fyri máltíðir ella alla føði teirra. 

Í løtuni eru reglur fyri matvørur til serstaka føði, matvørur til serlig heiliráðsendamál, eftirgjørda móðurmjólk og ískoytisblandingar til pinku- og smábørn, barnamatvørur og klænkikostvørur. Kostískoyti kunnu javnast eftir hesum reglum. Tilbúningur, sum hevur til endamáls at fyribyrgja ella lekja sjúku ella sjúkueyðkenni, verða javnað eftir lóggávuni fyri heilivág. Eitt nú sterkur vitamin- og mineraltilbúningur. Ásetingin kann nýtast til at krevja, at føðsluevni verða latin sum viðbót, t.d. vitaminir og mineral at tryggja fólki ella fólkabólkum ískoyti av føðsluevnum, sum ikki eru í nóg stórum nøgdum í føroysku matvørunum. Ásetingin verður nýtt til at krevja, at jod verður blandað upp í húshaldssalt og í salt, ið verður latið í breyð og vanligan bakstur, tí tað verður mett, at ein partur av fólkinum ikki fær nóg mikið av jodi í føðini.

Til § 7:

Grundarlagið undir at javna viðbótarevni í matvørum er eitt positivyvirlit, t.e. at eitt evni og treytirnar fyri at brúka tað skal síggjast aftur í javningini. Um hetta ikki er so, er evnið ella nýtslan av tí bannað til tess at tryggja brúkaran. Skipanin í ásetingini er, at slík evni skulu góðkennast.

Reglan í stk. 2 skal m.a. tryggja, at nýtslan er so lág sum møguligt.

Ásetingin í stk. 3 staðfestir, at javningin av viðbótarevnum skal fara fram við støði í einum positivlista yvir, hvørji viðbótarevni kunnu nýtast til matvørur, og grundarlagið er danski positivlistin.

Til § 8:

Ikki allir bólkar av viðbótarevnum og angevnum hóska at seta inn í eina positivlistaskipan. Tí er og verður heimild til at skipa serligar fráboðanarskipanir fyri ávís evni. Heimildin verður at nýta í sambandi við t.d. kveika (ensym), bakteriugróður, hýggi- og gersoppar og nýtslu av føðsluevnum. Grundreglan fyri at umsita hesi evni er tann sama sum fyri onnur viðbótarevni, sbr. viðmerkingar til § 7. Skipanin er gjørd, tí føðsluevni latin sum viðbót eru ikki altíð uttan vansar og at taka størri nøgdir ikki altíð gott fyri heilsuna. Tíðarfreistin fyri málsviðgerð er sett inn fyri at tryggja virkjunum rímiliga skjóta avgreiðslu. 

Reglan í stk. 2 er ætlað bert at nýta í avmarkaðan mun, t.d. har tað er neyðugt fyri at forða falsan. Eisini kann sporevni nýtast, har tað ikki er møguligt at fremja greiningareftirlit, og um eftirlitið verður mett at vera alneyðugt.
4. kapittul: Kostur og føðsla:

Reglurnar í 4. kap. eru partvíst longu í verandi lóggávu, men í uppskotinum verður lagdur størri dentur á at fremja endamál lógarinnar at arbeiða fyri heilsugóðum kostvanum og harvið vera við til at fyribyrgja kostelvdum sjúkum sum t.d. blóðtøppi í hjartanum, krabbameini og fiti.

Til § 9:

Við m.a. teirri vitan, sum okkara egnu frøðistovnar hava og gjøgnum samstarv við m.a. norðurlendskar stovnar er ætlanin við ásetingunum at upplýsa um góðar kostvanar og harvið eggja fólki til at broyta kostvanar. Hetta kann eitt nú gerast við at skipa fyri átøkum. 

Verandi stovnar á økinum sum t.d. Heilsufrøðiliga starvsstovan gera neyðugar kanningar sum grundarlag undir hesum arbeiði.

Til § 10:

Ásetingin ger tað møguligt hjá landsstýrismanninum saman við landsstýrismanninum í heilsumálum at løgskipa privat upplýsingarvirksemi til tess at forða fyri, at brúkarin verður villleiddur. Hugsað verður í hesum sambandi um at skipa fyri samstarvi millum privatar felagsskapir og tað almenna.

Endamálið við stk. 2 er m.a. at veita brúkaranum einsháttaðar upplýsingar um innihaldið av føðsluevnum í ymsum matvørum.

Til § 11:

Ásetingin heimilar landsstýrismanninum saman við landsstýrismanninum í heilsumálum at ráðgeva um og gera reglur fyri alment kostarhald.
Fleiri enn 2.500 føroyingar eru í dag fevndir av almennum kostarhaldi, og hvønn dag verður borðreitt við uml. 5.000 máltíðum á almennum stovnum og gjøgnum skipanir við matútbering. Heilsugóður kostur kann fyribyrgja sjúku hjá fólki, og er kosturin harafturat liður í viðgerðini av sjúklingum. Við at bjóða vælsmakkandi og heilsugóðan kost frá almennum køkum ber til at røkka bæði samfelagsbúskaparligum og menniskjansligum fyrimunum.
5. kapittul: Marknaðarføring og merking

Eitt aðalmál í matvørulógini er at verja brúkaran fyri villleiðing í sambandi við matvørur. Reglurnar í hesum kapitli eins væl og í 4. kap. í verandi lóg heimila landsstýrismanninum at fremja tiltøk at røkka hesum aðalmáli. Reglurnar hava til endamáls at tryggja brúkaranum rættar og greiðar upplýsingar um tær vørur, sum verða bodnar til sølu, soleiðis at brúkarin verður førur fyri at gera eitt veruligt val. Eisini skulu reglurnar tryggja framleiðarum og handilsfólki einsháttað og rímilig kor í sambandi við keyp og sølu av matvørum. Í § 14 er heimild at gera av, at reglan um merking ikki skal fevna um matvørur, sum verða seldar óinnpakkaðar til brúkaran, um annars syrgt verður fyri upplýsing til brúkaran. Hesin møguleiki verður nýttur m.a. í Danmark, har algildar reglur sum heild bert verða nýttar viðvíkjandi liðugpakkaðum vørum.

Til § 12:

Reglan líkist í stóran mun ásetingini í § 22 í galdandi matvørulóg, og er ásetingin galdandi í øllum handilsliðum.

Til § 13:

Reglan heimilar landsstýrismanninum at áseta reglur um hálovan av matvørum sum heild, eitt nú matvørum, sum verða hálovaðar at fyribyrgja ella lekja sjúku. Reglur um heilsuhálovan hava í Føroyum og aðrastaðni verið strangar. Ein ítøkilig meting skal gerast í hvørjum einstøkum føri, um ætlaða hálovanin verður hildin at kunna villleiða, ella um hon elvir til ella ger sær dælt av ótta brúkarans fyri heilsuni ella upplýsir um, at vøran ávirkar heilsustøðu brúkarans.

Greinin heimilar harafturat áseting av reglum um hálovan av vørum við serstøkum føðsluendamáli. Hon kann nýtast til at áseta reglur um hálovan av móðurmjólkareftirgerð, ískoytisblandingum til pinkubørn og klænkivørum.

Til § 14:

Uppskotið er framhald av § 24 í verandi lóg og fevnir um merking av matvørum í øllum handils- og umsetningsliðum. Undantøk frá merkingarskylduni kunnu eftir nærri ásettum reglum verða ásett fyri matvørur, ið verða seldar í smásøluliðinum uttan at vera liðugpakkaðar. Hetta er eisini galdandi fyri matvørur, ið verða pakkaðar á sølustaðnum eftir áheitan frá brúkaranum, ella sum eru liðugpakkaðar og ætlaðar til marknaðarføring beinanvegin.

Kravið um merking er sostatt í høvuðsheitum bert galdandi fyri liðugpakkaðar matvørur.

Reglan heimilar harafturat landsstýrismanninum at áseta reglur um serstaka merking av matvørum, tá ið t.d.:
· heilsu-, føðslu- ella eftirlitsfyrilit mæla við
· fyrilit fyri serstøkum fólkabólkum ger tað neyðugt
· matvøran hevur serstaka góðsku ella eyðkenni
· serstakir ali-, veiði- ella dyrkingarhættir eru nýttir í framleiðsluni
· matvøran er viðgjørd á serstakan hátt ella framleidd við serstakari tøkni
· matvøran er ætlað til serstøk føðsluendamál, ella
· viðbótarevni, eitt nú føðsluevni, eru nýtt, eins og tað skal verða viðmerkt, um vøran inniheldur andelvar (allergen) sum t.d. nøtir, ið summi fólk ikki tola.

Reglur kunnu eisini ásetast um merking, sum eyðmerkir vøruna og harvið ger tað møguligt at spora upprunan at vøruni (lotmærkning). Hetta er m.a. hent, um eftirlitstrupulleikar eru, eitt nú at vøran er heilsuskaðilig.

Til § 15:

Reglan er framhald av § 26 í verandi lóg og heimilar landsstýrismanninum at áseta reglur um vøruheiti, serstøk merki, búmerki og symbol. Eisini er heimild til at áseta, at eitt vøruheiti kann tilskilast einum ávísum vøruslagi, har t.d. samanseting ella framleiðsluháttur er ásettur í vøruaðalkravi, ella har vøran hevur serstakan landafrøðiligan uppruna. Flestøll vøruaðalkrøv eru ásett við hevd ella siðvenju grundað á tað, ið brúkarin væntar sær av slíkari vøru við slíkum heiti.
Reglurnar skulu m.a. fyribyrgja, at nevndu heiti, búmerki og symbol verða misnýtt.

Til § 16:

Reglan skal m.a. tryggja, at fólk við ovurviðkvæmi kunnu sleppa undan at verða fyri evnum, sum tey ikki tola.

Til § 17:

Reglan líkist í stóran mun § 23 í verandi lóg og miðar ímóti at einshátta merking av matvørum, og at kunningin til brúkaran verður latin á einum góðum og eyðskildum máli. Reglan heimilar eisini at gera ásetingar um, á hvørjum máli upplýsingar um vøruna skulu latast. 

6. kapittul: Sjálvbodnar merkingarskipanir

Ætlanin við reglunum í hesum kapitli er at gera tað møguligt at seta á stovn eina sjálvbodna merkingarskipan til tess at fremja framleiðslu og sølu av matvørum, t.d. landbúnaðar- og fiskavørum, við serliga góðari góðsku ella við serstøkum eyðkenni.

Skipanin kann fevna um allar matvørur av djóra- ella plantuúrdráttum. Skipanin kann eisini fevna um aðrar landbúnaðar- ella fiskavørur, t.d. fóður.
Fyri vørur, sum skipanin fevnir um, kunnu krøv setast til allar liðir í framleiðslu og sølu.

Krøvini í slíkari skipan skulu vera umframt verandi lógarkrøv.

Eftirlitið við teimum skipanum, ið verða gjørdar, verður fíggjað av brúkaranum og verður útint annaðhvørt av óheftum, privatum stovnum ella av myndugleikum, sum sambært lóggávuni hava eftirlit við avvarðandi framleiðarum í fyrsta liði og virkjum.

Til § 18:

Reglan ger tað møguligt hjá landsstýrismanninum at stovna eina sjálvbodna merkingarskipan fyri vørur við serliga góðari góðsku. Landsstýrismaðurin kann hava serkøna nevnd til hjálpar í sambandi við slíka skipan. Landsstýrismaðurin tilnevnir nevndarlimir og nevndarformann og ger av, um nevndin skal hava skrivstovu, og hvussu hetta skal skipast. Nevndarlimirnir skulu umboða serfrøði í matvørugóðsku, matvørumenning og marknaðarføring.
Til § 19:

Reglurnar í stk. 1 og 2 eru ætlaðar at geva landsstýrismanninum heimild at seta serligar reglur til tess at lúka krøvini í einari serligan góðskuskipan, og er høvuðssjónarmiðið, at krøvini í øllum liðum skulu vera strangari enn í lóggávuni annars.

Reglan í stk. 3 heimilar landsstýrismanninum at góðkenna, at vørur, ið útlendskar skipanir fevna um, kunnu marknaðarførast eftir skipanini, um útlendska skipanin er mett at vera á nóg høgum stigi.

Til § 20:

Reglan ásetur, at reglur kunnu gerast fyri góðkenning av virkjum og framleiðslu – og marknaðarføringarskipan teirra. Heimild er eisini fyri at gera reglur um útihýsing av virkjum, ið ikki lúka krøv ella treytir í skipanini.

Til § 21:

Reglan knýtir sambandið til almennu reglurnar um merking, heiti og nýtslu av serligum merkjum, sbr. § 15 stk. 1.

Til § 22:

Greinin heimilar landsstýrismanninum at seta nærri reglur fyri, hvussu brúkararnir skulu fíggja skipanina, eitt nú at gera tað møguligt at gera gjaldið knýtt at, hvussu nógv ávíst luttakandi virki umsetur fyri í skipanini.

7. kapittul: Tilfar og lutir

Reglurnar í kapitlinum er ein víðkan í mun til verandi lóggávu, sbr. §§ 36 og 37 í verandi lóg, og er m.a. ein fylgja av, at krøvini herðast í teimum londum, sum Føroyar hava mest handilssamband við, eitt nú londini í ES.

Til § 23:

Reglan svarar innihaldsliga til § 36 í verandi lóg, men fer meira í smálutir og er ætlað at gera tað møguligt at áseta reglur, sum lúka t.d. reglur í ES viðvíkjandi markvirði og merkingarreglum fyri plast, eitt nú PVC, sellulosugenerat og glas- og leirvørur. 

Til § 24:

Reglan líkist í stóran mun § 37 í verandi lóg og skal fyribyrgja, at hesi evni ávirka framleiðsluna av matvørum á heilsuskaðiligan ella annan hátt.

Til § 25:

Reglan er sett inn av lógartøkniligum orsøkum til tess at vísa á, at nevndu reglur eisini eru galdandi fyri tilfar og lutir, ið eru ætlað at koma í samband við matvørur og ávísar úrdráttir, sum verða nýtt á matvøruvirkjum. 
8. kapittul: Virki

At gera reglur viðvíkjandi matvøruvirkjum er ein sera týðandi partur av lóggávuni á matvøruøkinum sum heild.

Kravið um, at eitt virki skal løggildast av einum almennum myndugleika, áðrenn tað fer undir at tilvirka matvørur ella viðbótarevni, hevur verið galdandi leingi og er ein sera týðandi partur av almenna matvørueftirlitinum, og er hetta ein týðandi fyritreyt fyri at tryggja eitt høgt heilsufrøðiligt og djóraheilsuligt stig, sum er grundarlagið undir stórum parti av okkara matvøruútflutningi.

Víst verður á, at heitið matvøruvirki eisini fevnir um sonevndar framleiðarar í fyrsta liði av matvørum, sum er ein og hvør fyritøka, almenn ella privat, sum við ella uttan vinningi fyri eyga útinnir eitthvørt virksemi, sum er partur í einumhvørjum liði í framleiðsluni, tilvirkingini ella útbýtingini av matvørum. 
Viðvíkjandi virkjum er ein broyting í lógaruppskotinum í mun til galdandi lóg, og hon er, at grundleggjandi meginreglan nú er, at fyristøðufólkið á einum matvøruvirki, uttan mun til tað almenna eftirlitið, hevur fulla ábyrgd av at tryggja, at matvørulóggávan verður hildin/fylgd, og kann tað sostatt verða drigið til svars fyri brot á hesa lóggávu. Eisini hevur fyristøðufólkið ábyrgdina av at tryggja, at ein vøra kann sporast, umframt skyldu at taka aftur vørur og kunna eftirlitsmyndugleikan og brúkaran, um illgruna er um, at krøvini til matvørutrygd eru ikki fylgd. Lógaruppskotið staðfestir eisini, at fremsta uppgáva hjá matvørumyndugleikanum er at hava eftirlit við virkjum og ikki eftirlit við vørum.
Hetta býtið av ábyrgd og uppgávum millum virki og myndugleikar hevur týdning fyri ta leiðbeining og tann stuðul, sum matvørumyndugleikarnir sambært § 7 í løgtingslóg um fyrisiting skulu veita. Matvørumyndugleikarnir kunnu sostatt ráðgeva virkjum treytað av, at hetta ikki ber í sær, at ábyrgd virkisins at halda matvørulóggávuna minkar. Somuleiðis er hetta treytað av, at ráðgevingin ikki er háttað soleiðis, at hon avmarkar møguleikarnar hjá matvørumyndugleikunum at ansa eftir, at matvørulóggávan verður hildin, eitt nú møguleikarnar at revsa fyri brot á lóggávuna.

Til § 26:

Í verandi lóggávu eru reglur í 5. kap., sum í stóran mun líkjast reglunum í uppskotinum, tó at uppskotið bert hevur reglur um løggilding og skráseting (tilmelding), men ikki, sum í verandi lóggávu, eisini um góðkenning. Eftir verandi lóg skulu virkini, alt eftir virksemi sínum, annaðhvørt løggildast, góðkennast ella tilmeldast/skrásetast, áðrenn virksemið kann byrja. 

Eftir uppskotinum er talan bert um løggilding og skráseting, alt eftir hvat virksemið er innihaldsliga. Í uppskotinum er, sum í verandi lóg, eisini heimild at áseta reglur um treytir fyri løggilding og skráseting eins væl um, at ávís matvøruvirki ella sløg av matvøruvirkjum kunnu verða undantikin kravinum um løggilding og skráseting.

Reglan í stk. 3 merkir, at framleiðsla í fyrsta liði framvegis kann verða undantikin løggilding ella skráseting sum matvøruvirki, um landsstýrismaðurin í kunngerð ásetur nærri reglur um slík undantøk. Tó er skrásetingarkrav galdandi fyri garðar, ið lata mjólk, og alibrúk, har tilvirkning av fiski og fiskavørum fer fram umframt vanligt alivirksemi. Ásetingin er sostatt galdandi fyri aling av fiski innan tøku. 

Ætlanin er, at verandi undantøk í sambandi við sølu veiðimanna til ávikavist privat og smásøluhandlar skulu halda fram.

Heilsøluvirki, sum bert goyma matvørur og viðbótarevni, t.d. matvørugoymslur og goymslur til øl og mineralvatn í íløtum, kunnu verða undantikin kravinum um løggilding, og skulu tey bert skrásetast hjá eftirlitsmyndugleikanum. Reglan kann eisini vera galdandi fyri handilsfyritøkur, sum ikki hava egin goymsluhøli.

Møguleiki til undantøk frá løggildingarkravinum er harumframt í smásøluliðinum, t.d. matvøruhandlar, tubbakshandlar, kioskir, lágpríshandlar og bensinstøðir, har verulig tilvirking av matvørum ikki fer fram.

Eisini er ætlanin, at reglan skal nýtast til at áseta eitt lágmark fyri krav um løggilding av kosthúsum og matarhøllum (kantinum) og til at halda fram við verandi skipan viðvíkjandi torghandli og sølu frá øðrum, ikki føstum, søluplássum og eisini viðvíkjandi matvøruvirksemi, sum bert er fyribils ella bert fer fram av og á.

Kjøtbúðir, bakarabúðir, matstovur og stovnar, t.d. røktarheim og aðrir bústovnar og sjúkrahúskøkar, skulu framvegis løggildast.

Til § 27:

Reglan er meinlík verandi § 34, og fer reglan framvegis ikki at fevna um innflutning og útflutning til privata nýtslu. Sum nevnt í viðmerkingunum til § 37 kunnu ásetast reglur fyri privatan innflutning av matvørum grundað á djóraheilsulig viðurskifti.

Til § 28 :

Reglan líkist í stóran mun verandi § 36, tó at uppskotið snýr seg um skráseting av virksemi, áðrenn byrjað verður, har verandi § 36 sigur, at góðkenning skal fáast frammanundan til tær vørur, ið arbeitt verður við.

Til § 29 :

Uppskotið heimilar, sum verandi § 34 stk. 4, at løggilding ella skráseting kann takast aftur, um virkið ikki lýkur treytirnar, ella fortreytirnar eru munandi broyttar.

Sum meginregla skal eitt virki løggildast, um tað framleiðir matvørur ætlaðar til sølu, og um søla av matvørum fer fram frá virkinum. Skráseting fer fram, um framleiðslan og/ella tilvirkingin ella sølan av matvørum ikki hevur við sær heilsufrøðiligar vansar. Dømi um slíka framleiðslu kann vera at skera breyð og køkur ella at goyma vørur, sum spillast lætt, men sum eru hóskandi innpakkaðar.

Sum lýst í viðmerkingunum til § 26 eru bæði „løggilding“ og „skráseting“ knýtt at staðnum, og kann handilsstaðið ella rúmið bert takast í nýtslu ella virksemið byrja, tá ið krøvini í matvørulóggávuni til innrætting og heilsufrøðilig og framleiðsluviðurskifti eru lokin.

Um krøv sett í sambandi við løggilding ella skráseting ikki verða hildin ella viðurskiftini broytast munandi, er møguligt at taka løggilding ella skráseting aftur. Í uppskotinum verður beinleiðis sagt, at høvuðsreglan er, at afturtøkan hevur virknað frá tí, at avgerðin er fráboðað virkinum, og kann avgerðin sambært løgtingslóg nr. 17 frá 8. mai 2008 um Vinnukærunevnd kærast til Vinnukærunevndina. Samstundis verður nú ásett, at kravt kann verða, at avgerðin verður løgd fyri rættin. Reglurnar í stk. 2-4 gera tað lætt at leggja málið fyri rættin, og verður tað gjørt av umsitingarliga myndugleikanum og viðgjørt sum borgaraligt sakarmál. Rætturin kann gera av, at sakarmál er steðgandi. Um dómurin ger av, at myndugleikans avgerð er lóglig, kann tó í dóminum verða ásett, at kæra ikki er steðgandi.

Niðurløga av virksemi í sambandi við frátøku av løggilding ella skráseting kann fremjast við freist, treytað av, at tað kann fara fram uttan vanda fyri matvørutrygdini. Talan kann t.d. vera um, at freist verður givin til at selja longu framleiddar vørur í stuttum tíðarskeiði (fáar dagar). Krav kann verða sett um serligt eftirlit, sbr. § 49 í uppskotinum. Útreiðslurnar til hetta verða hildnar av virkinum, sbr. § 43 í uppskotinum.

Ynskir virkið, sum hevur fingið tikið aftur løggilding ella skráseting, at fáa løggilding ella skráseting aftur, skal virkið søkja um hetta sum var tað ein nýggj løggilding ella skráseting.

Viðvíkjandi frátøku av løggilding ella skráseting orsakað av forboði/banni ella kravboði verður víst til viðmerkingarnar í § 50. 

Til § 30:

Reglan heimilar sum § 33 í verandi lóg landsstýrismanninum at áseta reglur fyri framleiðslu í fyrsta liði fyri at tryggja og betra heilsufrøðiligu og heilsuligu dygdina og góðskuna á matvørum. 

Tað er mest umráðandi at áseta reglur fyri hesar partar av matvøruframleiðsluni í fyrsta liði:
· innrætting og rakstur av fjósum, førum og uttanduraøkjum, eitt nú havnum og     lendingarplássum
· innrætting og rakstur av rúmum í framleiðsluni í fyrsta liði, ið vinnuliga verða nýtt   

      til framleiðslu ella goymslu av matvørum
· innrætting av flutningsførum, sum vinnuliga verða nýtt til matvørur
· innsavning og fráboðan av dátum til lýsing av heilsuligu støðuni hjá húsdjórum, og
· krøv til heilsustøðu og reinføri hjá persónum, sum arbeiða í framleiðslu í fyrsta liði

Reglan er sostatt í sambandi við framleiðslu í fyrsta liði eitt ískoyti til §§ 26 og 34 í uppskotinum. Víst verður annars til viðmerkingarnar til § 26 í uppskotinum.

Til § 31:

Tað verður hildið at vera neyðugt í lógini at hava heimild at áseta reglur fyri í hvørjum førum neyðslátur av djóraverndarorsøkum kann verða sett í verk, tá ið eftirlitsmyndugleikin í sínum arbeiði verður varugur við álvarsliga sjúk ella skadd djór.

Til § 32:

Eigarin ella nýtarin av einum eigindómi ella eini ogn (t.d. einum garði), har slátur fer fram, hevur skyldu at tryggja sær, at kjøtið ikki er heilsuskaðiligt ella annars er ónýtiligt sum mannaføði.

Hetta ber í sær, at tað ikki er nóg mikið, at viðkomandi er eigari av dýrunum, men hann skal eisini í einum tíðarskeiði undan slátrinum av einum djóri hava verið tann, ið hevur havt dagliga røktina um hendur, tí hetta er ein treyt fyri at kunna meta um, hvørt djórið er hóskiligt at slátra. Hann skal t.d. hava skjalfest beinleiðis vitan um, at møgulig afturhaldstíðarskeið aftan á viðgerð við heilivági eru lokin, og at dýrið ikki hevur sjúkur, sum ger tað ónýtiligt sum mannaføði.

Endamálið er at halda fast um verandi siðvenju, har bæði slátur og tilvirking í sambandi við slátur v.m. fer fram á eigindóminum. Hjálpa onnur til við slátrinum, skulu sum higartil krøv verða sett til flytføru útgerðina, sum tey hava við sær, sbr. viðmerkingarnar til § 26 í uppskotinum. 

Reglan í stk. 2 ger tað møguligt framvegis at loyva framleiðarum í fyrsta liði at selja kjøt beinleiðis til brúkaran at nýta í húsarhaldi sínum. 

Til § 33:

Reglan skal løgskipa beinleiðis sølu av matvørum, sum ikki eru kjøt, sum t.d. epli, røtur og rabarbur, frá framleiðara. 

Reglur um sølu beinleiðis frá framleiðara verða sum higartil ásettar við atliti at matvøruheilsufrøði. Har beinleiðis søla frá framleiðara kann fara fram, vil tað vera eitt krav, at handanin fer fram á virkinum/garðinum í fyrsta liði. Skulu vørur frá øðrum virkjum í fyrsta liði seljast á virki í fyrsta liði, verða krøvini til hetta sølustað ella garðhandil tey somu sum til onnur sølu- og handilsstøð, soleiðis at krøvini m.a. verða lagað eftir, hvussu viðkvom vøran er.

Til § 34:

Uppskotið fevnir m.a. um tey viðurskifti, ið eru nevnd í §§ 36 og 37 í verandi lóg.

Uppskotið heimilar krøv um góðkenning av flutningsútgerð, hølum, innbúgvi, útgerð, maskinum, innpakkingartilfari o.tíl., áðrenn tey verða tikin í nýtslu. Hetta fyri at tryggja seg ímóti, at heilsuvandi tekur seg upp orsakað av innrætting av flutningsútgerð og hølum og tilevning av innbúgvi, útgerð, maskinum og innpakkingartilfari. Reglan er soleiðis eitt natúrligt ískoyti til kravið um løggilding ella skráseting av virkjum, áðrenn virksemi byrjar.

Reglan heimilar at seta krøv til ís, vatn, luft o.tíl., sum verður nýtt í sambandi við matvørur, hetta fyri framvegis at tryggja dygdargóðsku í matvørum og viðbótarevnum. Átøkar heimildir eru í verandi lóg §§ 17 og 19.

Reglan í stk. 2 heimilar, at krøv verða sett til uppruna at matvørum, og reglan fevnir um bæði løggilt og skrásett virki. T.e. at virki skulu ikki bara hava síni egnu viðurskifti í lagi, men skulu eisini tryggja sær, at tann, ið letur teimum vørur, er undir almennum eftirliti.

Til § 35:

Uppskotið er meinlíkt § 31 í verandi lóg og fevnir sostatt bert um kravda innaneftirlitið orðað av virkinum sjálvum. 

Innaneftirlit eru tær føstu mannagongdirnar, sum virkið hevur fyri at kunna framleiða tryggar og góðar matvørur, og fyri at tryggja, at lógin og reglur ásettar við heimild í lógini verða hildnar. Skipan av innaneftirliti skal:
· tryggja, at framleiðarar av matvørum hava skipaðar mannagongdir, sum gera teir førar fyri at hava eftirlit við, at vørurnar eru tryggar, og at lóggávan kann haldast
· virka fyri at gera greitt, at tað er ábyrgd virkisins, at framleiðslan er í samsvari við krøv og góðskuaðalkrøv í lógini, og
· gera tað møguligt at fáa betri gagnnýtslu av almenna matvørueftirlitinum

Innaneftirlitið skal byggja á ta altjóða viðurkendu HACCP-meginregluna (Hazard Analysis and Critical Control Points), sum tekur útgangsstøði í eini meting av vandum á einstaka virkinum, og í hvussu framleiðslan kann stýrast fyri at beina fyri ella minka um vandar.

Innaneftirlitið skal vera gjørt til einstaka virkið. Tað er tí meginreglan, at virkið sjálvt skal orða sína innaneftirlitsskipan. 

Virkið eigur at umhugsa, hvørjar evnafrøðiligar, alisligar og lívfrøðiligar vandar, ið standast av matvørum í sambandi við keyp og framleiðslu v.m. og finna fram til, hvar í tilgongdini tamarhald kann fáast á vandunum (Viðbreknir stýringarliðir/Critical Control Points). Viðbreknir stýringarliðir og innaneftirlitsmannagongdirnar skulu snúgva seg um rávørueftirlit, framleiðslueftirlit, liðugvørueftirlit, viðlíkahald, reingerðareftirlit og starvsfólkareinføri. Innaneftirlitið skal vera skipað soleiðis, at virkið alsamt hevur innlit í heilsufrøði og onnur viðurskifti, sum kunnu hava við sær skeivleikar í handfaringartilgongdini.

Reglan er grundarlagið undir at áleggja avvarðandi virkjum at fremja slíkt innaneftirlit.

Ásetingin í stk. 2 er nýggj.

Sum nevnt omanfyri hava samhandilslond Føroya sett í verk meginregluna um sporing av matvørum og fóðri, so tað ber til at spora eina vøru, um ein kanning skal setast í verk. Hetta fyri at kunna fremja eina miðvísa og neyva afturtøku av vørunum og gera tað møguligt at veita neyðuga kunning til brúkarar, virki og myndugleikar. Heimild er til at áseta, hvussu matvøruvirki skulu skráseta upplýsingar um seljarar/veitarar og keyparar. Heimilað er eisini landsstýrismanninum at áseta reglur um tær upplýsingar, sum skulu skrásetast, og sum hervið kunnu latast myndugleikunum.

Sum ískoyti til innaneftirlitið, sum virkini sjálv hava skipað, kann verða ásett, at virkini skulu lata gera ávísar greiningar og kanningar, at tær skulu gerast á ávísum starvsstovum, og at ávís greiningarúrslit skulu latast eftirlitsmyndugleikanum.

Krav um, at virkini skulu senda greiningarúrslit, vil sum higartil bert verða sett í serligum førum, sum t.d. tá ið úrslitini skulu vera partur av skipaðari eftiransing av serligum økjum við atliti at matvørutryggleika. Dømi um hetta kundi verið, at tað verður gjørt, har salmonella er funnin. Undirstrikast skal, at slík fráboðanarskylda ikki hevur við sær, at ábyrgdin hjá virkjunum minkar.

Reglan skal annars berast saman við § 52 í uppskotinum viðvíkjandi stuðli frá virkjum v.m. til eftirlitsmyndugleikan.

Til § 36:

Reglan heimilar landsstýrismanninum at áseta í kunngerð, at persónar, ið handfara matvørur, skulu hava tikið skipað skeið í matvøruheilsufrøði.

Reglan er sera umráðandi fyri matvørutryggleikan. Tað er av stórum týdningi, at persónar, sum arbeiða við framleiðslu av matvørum, hava fullgóða vitan um heilsufrøði, til tess at tryggja, at matvørur hava eina heilsufrøðiliga nøktandi góðsku. Øktur kunnleiki til sambandið millum heilsufrøðiliga góðsku í matvørum og íkomu av matvørubornum sjúkum kann hava við sær fyribyrging av hesum sjúkum. Ætlanin er, at krav um heilsufrøðiliga útbúgving skal fevna um persónar, sum fáast við at tilvirka matvørur, sum av royndum hava víst seg at kunna elva til matvøruborna sjúku hjá fólki. 
9. kapittul: Innflutningur, útflutningur og samhandil

Uppskotið í 9. kap. er grundað á ynskið um at tryggja, at góðskustigið í innflutningi og útflutningi er ájavnt við tað, ið avtalað er við samhandilsfelagar Føroya, í høvuðsheitum ES og EBS, og tað, sum neyðugt er fyri at verja brúkaran her heima og brúkaran í teimum londum, útflutt verður til. Meginreglan er, at eftirlitið skal vera grundað á lóggávuna í tí landi, sum framleiðir vøruna. Henda regla er tó ikki galdandi, tá ið tað á fullgóðan hátt er prógvað, at ávísa vøran lýkur treytirnar í lóggávuni í móttakaralandinum. Her verður hugsað um lond uttan fyri EBS. Reglurnar mugu ikki gera handilsligan mismun millum lond.

Til § 37:

Uppskotið heimilar at áseta reglur viðvíkjandi innflutningi og endurinnflutningi til Føroya úr triðjalondum og útflutningi úr Føroyum til triðjalond. Møguleiki er sostatt fyri at seta bann fyri innflutningi av matvørum frá ávísum økjum. Hetta kann gerast í kunngerð ella – um málið hevur skund – við ítøkiligari avgerð.

Reglurnar um privatan innflutning til egna nýtslu av matvørum av djóraúrdráttum úr triðjalondum eru undantøk frá meginreglunum um innflutning. Undantøkini fevna bert um privatan innflutning og sostatt ikki um handilsligt virksemi. Reglurnar skulu tryggja ímóti, at matvørur hava við sær, at álvarsligar húsdjórasjúkur kykna, sum t.d. munn- og kleyvasótt, svínasótt, fuglakrím v.m.
Víðkaða atgongdin at privatum útflutningi til Danmarkar til privatfólk til egna nýtslu er framhaldandi loyvd.

Reglan í stk. 2 er ætlað at geva landsstýrismanninum heimild til at tryggja hóskandi eftirlit eisini við vørum, ið bert eru í gjøgnumferð (transit), og at taka avgerðir hesum viðvíkjandi, har tað hevur bráðskund.

Til § 38:

Í § 7 í verandi lóggávu er ásett, at lógarinnar reglur eru ikki galdandi fyri útflutning, uttan so at landsstýrið hevur tikið avgerð um tað. Hetta varð gjørt í kunngerð nr. 124 frá 27. september 1990. 

Uppskotið heimilar, at somu krøv kunnu setast til matvørur til útflutnings sum til matvørur á heimamarknaðinum. Kostnaðurin av eftirlitinum verður goldin av brúkaranum, t.e. vinnuni, sbr. § 43. 

Reglan í stk. 3 er meinlík ásetingini í § 9, stk. 2 í galdandi lóg.

Til § 39:

Reglan undirstrikar, at møguleikarnir fyri tjóðarlóggávu, sum víkur frá tí, ið er galdandi í ES, er avmarkað, eisini í teimum triðjalondum, sum hava seravtalur við ES. Tey eru Føroyar, Andorra, Ísland og Noreg.

Til § 40:

Sambært avtalu Føroya við ES um veteriner viðurskifti hava Føroyar skyldu til, tá ið livandi djór, matvørur og djóraúrdráttir verða innflutt til Føroya úr londum uttan fyri ES og teimum londum, ið ES hevur gjørt avtalu við (m.a. Noreg), at gera tað møguligt at útinna veterinert eftirlit.

Veterinert marknaeftirlit við livandi djórum og framleiðslu av djóraúrdráttum, eitt nú av fiski og fiskavørum, sum verða innfluttar úr londum uttan fyri ES, fer í dag fram á marknaeftirlitstøðum, har øll krøv, sum eru ásett sambært ES-lóggávu, eitt nú krøv um landafrøðiliga staðseting, starvsfólk, alisligar hentleikar, útgerð v.m., eru lokin. Hetta fyri at tryggja einsháttað marknaeftirlit við ytra markið.

Við uppskotinum verður heimilað landsstýrismanninum at lata vinnusamtøk á staðnum taka stig til at seta upp hóskandi høli, har raksturin verður goldin av avvarðandi vinnusamtøkum. At seta á stovn eftirlitsstøðir er ikki krav frá tí almenna, men kann verða framt, har áhugi og brúk er fyri tí. Staðbundin samtøk kunnu vera havnir. Veterinera eftirlitið verður útint av almennum starvsfólkum, ið eru lønt av landinum, sum síðan krevur inn gjald fyri eftirlitsarbeiðið.

Nøgdin av vørum frá triðjalondum, sum skulu vera undir eftirliti, er ikki støðug, og tí hevur landsstýrismaðurin heimild at leggja niður eftirlitsstøð, har virksemið verður ov lítið til at reka hana. Kostnaðurin í tíðarskeiðum, har starvsfólk og høli eru til taks, men har tey ikki verða nýtt til eftirlit, skal somuleiðis gjaldast av ognarunum. Hetta er nýtt í mun til verandi lóggávu.

Til § 41:

Reglan heimilar landsstýrismanninum at gera sjálvbodnar avtalur við staðbundnar ikki almennar felagsskapir ella virki v.m. um heila ella partvísa fígging av marknaeftirliti mótvegis triðjalondum. Ein fortreyt fyri sjálvbodnu avtaluni er, at staðbundnir felagsskapir v.m. ikki fáa ávirkan á, hvussu eftirlitið verður framt. Eftirlitið verður skipað og útint av almennum starvsfólkum. 

Til § 42:

Uppskotið heimilar, at møguleiki nú verður fyri at áseta einsháttaðar reglur fyri ta hjálp, sum verður veitt virkjum á aðalráðsins virkisøki og fyri tann stuðul, sum verður veittur teimum av Samviti og Uttanríkisráðnum. Tað snýr seg um, at tað almenna eftir áheitan frá útflutningsfyritøkum kann veita fyritøkum hjálp at loysa trupulleikar í sambandi við útflutning. Hjálpin verður veitt móti gjaldi.
10. kapittul: Avgjald til ávís endamál og gjøld

Uppskotið víðkar um økið fyri brúkaragjøld í mun til heimildina í § 39 í verandi lóggávu, har møguleiki er fyri gjaldi fyri serligt eftirlit. Við hesum verður talan um eina algilda meginreglu um brúkaragjald, og uppskotið heimilar innkrevjing av avgjøldum á øllum eftirlitsøkjum við tí endamáli, at útreiðslurnar til eftirlitskostnað verða heilt ella partvíst rindaðar. Sí annars „Almennar viðmerkingar“.

Upphæddirnar fyri avgjøld, sum hereftir verða kravd, skulu í høvuðsheitum rinda veruliga kostnaðin, sum stendst av eftirlitinum á einum avísum eftirlitsøki, um ikki annað verður ásett. Í ávísum førum kann verða ásett annaðhvørt í ítøkiligari avgerð ella í kunngerð, at avgjøld ikki skulu krevjast, ella at bert verður kravt fyri partvísan part av útreiðslunum til eftirlit. Hetta kann t.d. vera í sambandi við vælgerandi virksemi. Slíkar skipanir hava leingi verið galdandi í teimum londum, ið Føroyar selja til og kappast við. Ein grundgeving fyri almennum reglum á økinum er, at við einsháttaðari skipan kann gjaldásetingin ikki nýtast til at veita duldan almennan stuðul.

Eftirlitsgjaldið er ætlað at vera grundað á tíðina, ið arbeitt verður í sambandi við eftirlitið.

Reglur eru somuleiðis fyri innkrevjing v.m. Skipanin er ætlað at verða sett í gildi stigvíst. 

Til § 43:
Meginreglan um nýtslugjald kemur til sjóndar í hesi reglu, sum eisini heimilar landsstýrismanninum at uppkrevja avgjøld á øllum økjum, har peningurin skal nýtast heilt ella partvíst til at rinda útreiðslur, sum standast av umsjón og eftirliti í hesum sambandi. Tær útreiðslur og tey gjøld, sum verða kravd, skulu sostatt rinda veruligu útreiðslurnar, sum myndugleikarnir hava í sambandi við, at umsjón og eftirlit verður framt. Takstirnir á avgjøldunum og vanligu gjøldunum verða ásettir, uttan so at annað verður avgjørt, á tann hátt, at tað fæst full rindan fyri tær útreiðslur, ið eru knýttar at avvarðandi eftirlitsøki á tann hátt, at strembað verður ímóti einari javnvág eftir t.d. einum fýra ára tíðarskeiði. Í summum førum kann vera tørvur á at lata vera við at krevja inn avgjøld ella krevja eitt avgjald, ið bert partvíst rindar útreiðslurnar. Reglan gevur landsstýrismanninum høvi at taka slíka avgerð annaðhvørt ítøkiliga ella við at gera reglur um hetta.

Fyri nógv virki og nógvar fyritøkur er eftirlitið og styrkin í eftirlitinum skipað av rættarreglum (fyriskipanum og direktivum) hjá ES. Við støði í hesum eru samtykt direktiv viðvíkjandi innkrevjing av avgjøldum, har peningurin skal nýtast til tær útreiðslur hjá myndugleikunum, sum standast av eftirlitinum. Endamálið við hesum avgjøldum er at tryggja, at einki land, sum er í ES, ella sum hevur eitt meiri ella minni tætt samstarv við ES á økinum, veitir stuðul við ikki at taka gjald fyri eftirlitsútreiðslurnar. Slíkur óbeinleiðis stuðul er kappingaravlagandi og í stríð við grundleggjandi ES-rætt. Orsakað av hesum er tískil eisini forboð fyri øllum endurgjaldi fyri útreiðslur í hesum sambandi.

Eftirlitsreglugerðin inniheldur fleiri reglur viðvíkjandi avgjøldum til at rinda eftirlitsútreiðslurnar. Hesar reglur komu í gildi 1. januar 2007, og komu tær í staðin fyri tær fyrrverandi við direktivi ásettu reglurnar. Á summum økjum hevur hetta við sær tørv á møguligum broytingum í føroysku rættarreglunum.

Reglan inniheldur heimild at áseta reglur um gjald fyri eftirlitsskipanir, sum eru ásettar í ES-rættarreglum.

Til § 44:

Reglan heimilar landsstýrismanninum at frítaka ávís smásøluvirki fyri avgjøld annaðhvørt við algildari frítøku galdandi fyri smásøluvirki sum heild ella fyri einstøk virki, sum framleiða ella selja matvørur uttan vinning í sambandi við t.d. sosialt hjálpararbeiði.

11. kapittul: Myndugleikar

Til § 45:

Í verandi lóg er í 7. kap. ásett, hvussu myndugleikaskipanin er bygd upp. Henda skipan verður varðveidd eftir uppskotinum. Harafturat hevur í verandi lóggávu verið ásett, at kommunalu heilsunevndirnar hava verið eitt slag av 1. rættarstigi, tó at hetta ikki hevur virkað væl orsakað av vantandi orku hjá kommununum. Í uppskotinum er hetta broytt og tikið úr, og stuðla kommunurnar hereftir umsitingarmyndugleikanum eftir áheitan sambært reglum ásettar í kunngerð. 

Útreiðslurnar av eftirlitinum, sum kommunurnar higartil hava framt, hava verið goldnar av kommununum. Tær verða í framtíðini goldnar av virkjunum. 

Til § 46:

Uppskotið miðar ímóti at tryggja eitt gott og einsháttað yrkisligt støði viðvíkjandi kanningararbeiði, sum skal fremjast sambært matvørulóggávuni. Miðað verður ímóti, at yrkisliga støðið er ájavnt við og lýkur altjóða sett krøv.

Reglan í stk. 2 heimilar, at ásett verður, at avgerð kann takast av avvarðandi myndugleika og um ávísir greiningarhættir skulu nýtast.

12. kapittul: Altjóða reglur

Til § 47:

Uppskotið er meinlíkt ásetingini í § 45a í verandi lóggávu og skal uppskotið tryggja, at Føroyar altíð hava eitt regluverk, sum er í samsvari við tær skyldur, ið Føroyar átaka sær í mun til onnur lond. 

13. kapittul: Eftirlit og almannakunngering av kanningarúrslitum

Til § 48:

Uppskotið heimilar landsstýrismanninum at áseta reglur um eftirlit fyri virki og matvørur sum heild eins væl og fyri ávísar partar av matvøruøkinum. Hetta ger tað møguligt at áseta yvirskipaðu karmarnar fyri eftirlit í einum horisontalum regluverki og leggur afturat neyðugar serreglur um eftirlit við ávísum sløgum av matvørum.

Slíkar reglur eru ætlaðar á økjum, har serlig krøv til alment eftirlit eru neyðug, m.a. krøv til eftirlit frá londum, ið vit hava stóran samhandil við. Heimildin ger tað m.a. møguligt at hava eftirlit við flutningi av matvørum, t.d. við at kanna akfør o.tíl. á almennum vegi.

Til § 49: 

Uppskotið er meinlíkt § 39 í verandi lóggávu og verður at nýta, har tað snýr seg um matvørur, sum hava serligan vanda við sær orsakað av, at tær innihalda evnafrøðiliga og bakteriufrøðiliga dálking, ella sum hava serligan føðsluligan týdning, eitt nú kostískoyti og eftirgjørd móðurmjólk.

Til § 50:

Uppskotið savnar og ger greiðar reglur, sum longu í ein ávísan mun eru at finna í verandi lóggávu í 5. kap. og § 45a. Ásetingin er partvís ein fylgja av teimum skyldum, ið Føroyar hava átikið sær í verandi avtalum við ES og miðar ímóti at heimila landsstýrismanninum at geva boð og seta forboð, sum verða mett at vera neyðug til tess at tryggja, at krøv, sett í matvørulóggávuni, verða hildin. 

Heimild verður at krevja, at vørur verða fyribeindar ella kallaðar aftur og løggilding tikin aftur ella skráseting gjørd til einkis, um lógarinnar reglur ikki verða fylgdar. Eisini kann setast forboð fyri at nýta ávísar rávørur í framleiðsluni v.m.

Tiltøk, sum sambært avgerð skulu setast í verk, kunnu við heimild í stk. 2 verða gjørd fyri virkisins rokning. 

Reglurnar í § 43, stk. 4-8 kunnu nýtast í sambandi við tiltøk framd við heimild í § 50 stk. 2.

Avgerð tikin við heimild í stk. 3 kann verða kravd løgd fyri rættin av umsitingarliga myndugleikanum. Meginreglan er, at hetta ikki hevur steðgandi virknað, men rætturin kann gera annað av.

Til § 51:

Uppskotið er meinlíkt reglunum í §§ 43 og 44 í verandi lóggávu. Um illgruni er um brot á matvørulóggávuna, verður málið sent løgregluni, sum kann gera framhaldandi kanningar og rannsóknir sambært reglunum í rættargangslógini.

Tey, sum kunnu fremja eftirlit og krevja upplýsingar sambært hesi grein, eru starvsfólk á Heilsufrøðiliga starvsstovuni og persónar við serligari vitan tilnevndir av Heilsufrøðiligu starvstovuni, eitt nú Landsdjóralæknin. 

Til § 52: 

Uppskotið ger í smálutum greitt á hvønn hátt og í hvønn mun, virki skulu vera við til at upplýsa viðurskifti, sum hava týdning fyri, at eitt munadygt eftirlit kann fremjast, eitt nú at áleggja virki at taka royndir til nærri kanningar, og at tað er virkið, sum skal rinda kostnaðin av hesum, sbr. eisini við § 45. Tað er tó greitt, at einans upplýsingar, sum hava týdning fyri útinnanina av eftirlitinum, kunnu krevjast. 

Til § 53:

Í verandi lóggávu er ásett í § 41, at landsstýrið hevur yvireftirlitið við, at lógarinnar reglur verða hildnar, og at hetta eftirlit kann leggjast til annan fyrisitingarligan myndugleika. 

Uppskotið hevur til endamáls at tryggja, at eftirlitið við matvørum í øllum liðum, bæði hvat viðvíkur tilrættislegging og útinning, er á hægsta góðskustigi. Hetta merkir, at eitt slag av grannskoðan av arbeiðinum í matvørueftirlitinum verður framt við jøvnum millumbilum av óheftum stovni, t.d. annaðhvørt ár. Tað kann verða framt bæði við at seta føroyska matvørueftirlitsnevnd ella við at gera avtalu við útlendsk matvørustýri í t.d. Noregi ella Danmark.

Um eitt serføroyskt eftirlit verður skipað, er ætlanin, at brúkara- og vinnuumboð skulu vera í nevndini saman við einum av landsstýrismanninum valdum formanni. Nevndin kann eftir reglum ásettum av landsstýrismanninum keypa sær skrivarastuðul.

Til § 54:

Londini kring Føroyar hava í nøkur ár havt reglur um almannakunngering av eftirlitsúrslitum. Hetta er ein skipan, sum er brúkaravend, og sum samstundis eggjar vinnuni at skapa og halda høgt góðskustig. 

Skipanin veitir brúkarum upplýsing og fremur javnsett kappingarkor. Skipanin er ætlað at verða háttað soleiðis, at úrslit frá matvøruvirkjum, tó ikki frá framleiðarum í fyrsta liði, kunnu leggjast út á alnetið. Summi úrslit kunnu vera brúkarum óviðkomandi, t.d. kunnu úrslit vera villleiðandi í førum, har bert ein roynd er tikin. Landsstýrismaðurin kann gera av, hvørji úrslit kunnu almannakunngerast. Upplýsingarnar skulu eftir ætlanini kunna samanfatast, so tær eru eyðskildar og t.d. hava við sær eina skipan, ið er meinlík „smiley“-skipanina í Danmark.

At úrslitini kunnu kunngerast tíðarvist (periodisk) merkir, at úrslit, sum verða savnað dagliga, kunnu kunngerast saman t.d. einaferð um mánaðin av praktiskum orsøkum.

Tað er ætlanin at almannakunngera bæði góð og vánalig eftirlitsúrslit, eitt nú boð, bann, umsitingarligar bøtur, melding til løgregluna v.m. Virkini fáa hervið áhuga fyri at betra um mannagongdirnar.
14. kapittul: Ráðgevandi matvørunevndin

Til § 55:

Ráðgevandi matvørunevndin verður skipað fyri at styrkja samspælið millum landsstýrismansins útinning av uppgávum sínum á matvøruøkinum og hækkandi krøvini frá samfelagnum til matvørugóðsku og heilsutrygd. Nevndin er breitt samansett við umboðan úr fleiri áhugabólkum, t.e. brúkarar, framleiðarar í fyrsta liði, tilvirkingarvirki og handilsvinnan. 
Nevndin er ráðgevi hjá landsstýrismanninum og er eitt fast torg, har viðkomandi matvørupolitisk evni verða viðgjørd. Hetta torg kann vera við til at fáa fram sjónarmið hjá vinnu, brúkarum og myndugleikum, t.d. uppskot um tiltøk, og kann eggja til størri alment kjak á matvøruøkinum. 

Arbeiðsøkini hjá nevndini eru ráðgeving viðvíkjandi altjóða- og tjóðarlóggávu, ráðgeving viðvíkjandi eftirlitsætlanum og ráðgeving viðvíkjandi meira umfatandi matvørupolitiskum evnum. Nevndin fylgir við í eftirlitsarbeiðinum grundað á frágreiðingarnar gjørdar sambært § 55.

15. kapittul: Kæra og heimiling

Til § 56:

Uppskotið svarar til 7. kap. í verandi lóggávu, men røkkur víðari, soleiðis at møguleiki er fyri, har tað sýnist skilagott, at leggja heimildir til aðrar myndugleikar og privatar stovnar.

Verandi skipan er, at umsitingin av matvørulóggávuni sum heild verður útint av stovnum undir Vinnumálaráðnum. Um so verður, er heimild til at áseta reglur um at kæra avgerðir hjá slíkum stovnum og um avmarking av kærumøguleikunum.

Ásetingin ger tað møguligt heilt ella partvíst at skerja kæruatgongdina. Atgongd til at kæra er grundað á tveyrættarstigsskipanina. Reglan gevur somuleiðis møguleika at áseta, hvussu kærast kann, hvussu kærur skulu viðgerast, um freist, form og innihald, ella hvussu kæran skal latast inn.

Eisini er heimild í stk. 1 og 2 til remonstratión, t.e. at tann myndugleiki, sum hevur tikið avgerð, sum kann kærast, kann taka málið uppaftur og møguliga taka aðra avgerð, sjálvt um kæra er latin inn. Myndugleikin kann sostatt taka nýggja avgerð, sum gevur kæraranum heilt ella partvíst viðhald, uttan at málið skal leggjast fyri kærumyndugleikan. Nýggja avgerðin kann kærast til kærumyndugleikan.

Í stk. 2 verður heimilað landsstýrismanninum at broyta avgerðir, sum eru tiknar av øðrum almennum stovnum, hagar heimildin er latin, uttan at kæra er latin inn. Landsstýrismaðurin fær við hesum møguleika fyri av sínum eintingum at kunna taka uppaftur avgerð, sum er tikin í málum, har endaligi umsitingarligi myndugleikin er lagdur til almennan stovn uttan fyri Vinnumálaráðið. Hesir myndugleikar kunnu soleiðis útinna heimildir javntsett við stovnar undir Vinnumálaráðnum, tó kunnu teir ikki gera rættarreglur. Landsstýrismaðurin varðveitir heimild sína til at geva tænastuboð til hesar stovnar.

Í stk. 3 verður heimilað landsstýrismanninum at leggja uppgávur til løggildar privatar stovnar t.d. viðvíkjandi góðkenning av flutningsútgerð til flutning av matvørum. Eisini her er heimilað landsstýrismanninum at broyta avgerðir uttan at kært er, og varðveitir hann eisini her sína heimild at geva tænastuboð.

Við stk. 3 fær landsstýrismaðurin heimild at seta sernevndir til t.d. at hjálpa til at umsita serlig øki sum ATP-skipanina (skipan viðvíkjandi serútgerð til flutning av matvørum). Stk. 5 ger tað møguligt at taka landsumfatandi brúkarafeløg upp í kæruskipanina.

Til § 57:

Í stk. 1 verður heimilað landsstýrismanninum at geva boð um undantaksloyvi frá ásetingunum í lógini, um umstøðurnar gera tað neyðugt. Hetta kann t.d. gerast galdandi, um turkur er, og um vatnnøgdin og -góðskan tí ikki eru nøktandi. 

Uppskotið heimilar harumframt í stk. 2 landsstýrismanninum m.a. at áseta reglur ella taka avgerð um skyldu hjá almennum og privatum virkjum til, í sambandi við álvarsligar vanlukkur, eitt nú kreppu ella kríggj, at fremja serlig tiltøk til at tryggja matvøruveiting. Eisini er heimild til at loyva sølu av matvørum, sum ikki til fulnar lúka treytirnar í hesum uppskoti.

Royndir, serliga frá Tjernobyl-vanlukkuni 1986, hava víst, at tá ið størri vanlukkur henda, kann tað gerast neyðugt at fremja serlig tiltøk fyri at sleppa undan dálking av matvørum og at tryggja matvøruveitingina. Eitt nú kann gerast neyðugt at geva boð um serliga niðursjóðing og goymslu av matvørum og at seta bann fyri útflutningi av matvørum. Ætlanin er at lata heimildina at fremja slík tiltøk til stovn undir Vinnumálaráðnum. 
Um so er, at avgerðir eftir stk. 2 hava við sær fíggjarligt tap fyri virki ella framleiða, er ásett, at landið hevur endurgjaldsskyldu. Slík endurgjald verður, um semja ikki fæst um endurgjaldið, avgjørt eftir reglum, ið landsstýrismaðurin ásetur.  

16. kapittul: Revsing v.m.

Til § 58:

Revsingin fyri brot á lógina og á tær reglur og boð og bann, sum eru givin sambært stk. 1-4, er sum útgangsstøði bót.

Viðmerkjast skal, at avgerðir, sum er ætlaðar einum størri bólki av fólki, skulu kunngerast sambært reglunum í Løgtingslóg nr. 109 frá 17. desember 1987 um alment kunngerðablað. Undantøk frá hesum kravi kunnu gerast. Tað er ætlanin, at landsstýrismaðurin við heimildini í stk. 2 í kunngerð gevur undantøku frá kunngering í Kunngerðablaðnum og í hesi kunngerð ásetur annan kunningarhátt.

Revsing fyri brot á lógina verður ásett sambært reglunum í 10. kap. í revsilógini, har tað er tilskilað, at tá ið revsingin skal ásetast, skal havast fyrilit fyri grovleikanum á brotinum. Eisini skal havast fyrilit fyri upplýsingum um lógbrótaran, eitt nú hansara persónligu og sosialu viðurskifti, hansara viðurskifti fyri og aftan á gerð hansara og fyri hansara orsøk til at fremja brotið. Harafturat skal við áseting av revsing havast fyrilit fyri, um brotið er framt við fíggjarligum vinningi ella sparing fyri eyga, uttan mun til um fyrimunurin er rokkin ella bert var tilætlaður, sbr. revsilógina § 51, stk. 3, og § 80.

Mett verður, at tær bøtur, ið verða givnar í dag, á summum økjum eru ov lágar. Hetta er serliga galdandi í førum, har ábyrgdarhavandi við ikki at søkja um løggilding av sínum virki ella góðkenning av einari vøru fremur eitt formligt brot á lógina, sum kann hava við sær vanda fyri matvørutrygdina. Støddin á bótunum eigur tí at verða hækkað við at leggja hóskandi mál inn fyri rættin í staðin fyri at avgera málini uttanrættarliga, og harafturat at kæra útvaldar sakir til Landsrættin.

Uppskotið til stk. 3 kann verða nýtt, um eitt brot er framt tilætlað ella av grovum ósketni, og um skaði er komin á heilsu ella vandi er fyri tí, ella at fíggjarligur vinningur er rokkin ella tilætlaður av lógbrótaranum ella øðrum. Eisini fevnir hetta um undanlát. 

Vandin nevndur í stk. 1 nýtist ikki at hava verið til í tí ítøkiliga málinum. Tað er nóg mikið, at ábyrgdarhavandi við sínum gerðum ella undanláti hevur verið orsøk til ein møguligan vanda fyri matvørutrygdina t.d. við at forða fyri ella gera arbeiðið hjá myndugleikunum trupult. 

Sambært regluni í stk. 4 kann fongsulsrevsing ásetast í kunngerðum, sum eru gjørdar við heimild í lógini, fyri brot, sum eru framd tilætlað ella av grovum ósketni, um heilsuskaði er framdur ella vandi er fyri tí og annars um fíggjarligur vinningur var tilætlaður ella rokkin fyri viðkomandi sjálvan ella onnur.

Sambært regluni í stk. 5 kunnu feløg og aðrir løgfrøðiligir persónar áleggjast revsing eftir reglunum í 5. kap. í revsilógini.

Reglan í stk. 6 er ætlað at hava við sær eina hækking av støddini á bótunum fyri størri virki, og verður skotið upp, at bótin skal ásetast við fyriliti fyri umsetningi virkisins, soleiðis at tann fyribyrgjandi virknaðurin verður meira sambæriligur uttan mun til stødd.

Fyrilitið fyri umsetningi fevnir bert um umsetningin í tí fyritøkuni, sum hevur framt brotið og ikki um umsetningin í eini møguligari samtaksfyritøku. Við hesum er ætlanin at forða fyri, at ein stór fyritøka metir bót sum ein vanligan rakstrarkostnað. Verandi siðvenja vísir, at normalstøddin er millum 1.000 kr. og 20.000 kr. Eitt nú verður ov vánaligt viðlíkahald revsað við 5.000 kr., sum fyri eina lítla fyritøku kann vera hóskandi, men fyri eina størri fyritøku virkar henda stødd ikki fyribyrgjandi.

Við uppskotinum er greið heimild til at áseta ymiskar upphæddir við fyriliti fyri stødd á fyritøkuni.

Til § 59:

Avgerð um fyrisitingarliga bót kann verða tikin í minni álvarsomum lógarbrotum eftir hesi lóg. Tó fylgja fleiri treytir við. Ein av treytunum fyri at geva fyrisitingarliga bót er, at lógarbrotið ikki verður mett at geva hægri revsing enn bót, og tískil snýr tað seg sum oftast um minni álvarsom lógarbrot. Endamálið við fyrisitingarligari bót er eisini at minka um talið á málum, sum verða løgd fyri rættin. 

Sambært § 931 í rættargangslógini er tað fútin, sum skal lata ákærda fáa at vita, at málið kann avgerast uttanrættarliga. Sambært matvørulógini er tað Heilsufrøðiliga starvsstovan, ið hevur sama løgfrøðiliga førleika sum fútin hevur sambært rættargangslógini. Orðaljóðið er tað sama í báðum lógunum.

Eftir reglunum um fyrisitingarliga bót noyðist ákærdi ikki at taka við bótini, men kann lata rættin taka støðu til málið. Um so er, at ákærdi vil hava málið at enda við fyrisitingarligari bót, krevst sambært § 59 í matvørulógini, at ákærdi játtar seg sekan í lógarbrotinum og innan eina nærri ásetta freist er sinnaður at gjalda bótina. Eftir umbøn kann freistin at gjalda bótina leingjast.

Støddin á bótini skal upplýsast fyri ákærda, tá ið Heilsufrøðiliga starvsstovan ger ákærda kunnugan við møguleikan at enda málið við fyrisitingarligari bót. Tá ið Heilsufrøðiliga starvsstovan gevur ákærda fráboðanina um møguleikan at avgera málið við fyrisitingarligari bót, skal fráboðanin hava sama innihald, sum eitt ákærurit inniheldur sambært § 930 í føroysku rættargangslógini. 

Verður bótin goldin innan ta ásettu tíðarfreistina, ella verður viðtøkan kravd inn ella bøtt, fellur málið við fyrivarni sambært § 749, stk. 3 í rættargangslógini, og avgerðin hevur endurtøkuvirknað.
17. kapittul: Gildiskoma v.m.

Ásetingin nágreinar gildiskomu lógarinnar og ásetur samstundis, at løgtingslóg nr. 46 frá 21. juni 1985 um matvørur v.m. verður sett úr gildi. 
Sambært ásetingini í stk. 2 er lógin ikki galdandi fyri framleiðslu, viðgerð, marknaðarføring og sølu av føroyskum seyða- og neytakjøti fyri enn 1. januar 2011. Henda seinna gildiskoman er orsakað av, at mett verður, at tað er týdningarmikið, at tey, ið framleiða hesar vørur, hava holla tíð at umleggja virksemi sítt. 

Stk. 3 ásetur, at reglur, givnar við heimild í løgtingslóg nr. 46 frá 21. juni 1985 um matvørur, eru í gildi, til tær verða settar úr gildi, hóast heimildarlógin er sett úr gildi. 

